
	                                        Хроника 


· 3 майда Мәскәүдә РФ ФҖ Федерация Советы Рәисе карамагындагы Дәүләтнең мәдәни сәясәте буенча Совет утырышы узды. “Россия халыкларының рухи мәдәниятын саклау һәм үстерүдә милли-мәдәни мөхтәриятләрнең ролен күтәрү турында” дип аталган фикер алышуда ТР Дәүләт Советы Рәисе Фәрит Мөхәммәтшин катнашты.
       Совет утырышы “Милли-мәдәни мөхтәриятләр турында” Федераль закон кабул ителүгә 15 ел тулу уңаеннан оештырылган иде. Анда катнашучылар Россия халыкларын бер-берсенә якынайту, илнең этномәдәни күптөрлелеген саклау һәм ныгытуга юнәлтелгән проектларны һәм программаларны тормышка ашыру, законнар үсеше белән бәйле проблемалар турында фикер алышты. Фикер алышуда Федерация Советы әгъзалары, РФ Дәүләт Думасы депутатлары, федераль һәм төбәк дәүләт хакимияте органнары, милли-мәдәни иҗтимагый берләшмәләр, милли-мәдәни мөхтәриятләр вәкилләре, фән һәм мәдәният эшлеклеләре катнашты.

Федерация Советы спикеры Сергей Миронов үз чыгышында милли сәясәт концепциясенең яңа редакциясен кабул итү һәм 2012 елны “Россия халыклары мәдәнияты елы” дип игълан итү тәкъдиме белән чыкты. Аның сүзләренә караганда, шулай ук милли-мәдәни мөхтәриятләр турындагы законны тамырдан яңартырга һәм аларны тиешенчә финанслау мәсьәләсен карарга кирәк. Утырыш нәтиҗәләре буенча РФ Хөкүмәтенә “РФ халыкларының этнографик мирас һәйкәлләре” төшенчәсен законнар белән билгеләү турында сорауны эшләп бетерергә тәкъдим ителде.

Утырыш тәмамлангач, Фәрит Мөхәммәтшин, журналистлар сорауларына җавап биреп, илдә милләтара мөнәсәбәтләрне гармонизацияләү буенча алып барылган сәясәт кысаларында ватандашлар белән эшләүгә зур игътибар бирелергә тиешлеген билгеләп үтте. Билгеле булганча, Татарстан парламенты башлыгы ТР Президенты карамагындагы Ватандашлар эшләре буенча координацион советны җитәкли. Фәрит Мөхәммәтшин шулай ук РФ Хөкүмәте Рәисе урынбасары Дмитрий Козак җитәкчелегендә алып барылган дәүләт милли сәясәтен тормышка ашыру мәсьәләләре буенча эшне активлаштыруның мөһимлеген белдерде.
· 5 майда ТР Дәүләт Советында парламентның Яшьләр сәясәтен тормышка ашыру, сәламәт тормыш рәвеше формалаштыру һәм 2013 елда Казанда узачак XXVII Бөтендөнья җәйге универсиадага әзерлеккә теләктәшлек итү комиссиясе рәисе Евгений Ефимов катнашында матбугат конференциясе булып үтте.
        Анда муниципаль мәктәпкәчә һәм гомумбелем бирү учреждениеләрендә мәктәп яны спорт мәйданчыкларын (корылмаларын) торгызуга юнәлтелгән республика программасында төп игътибарның куркынычсызлык мәсьәләләренә биреләчәге билгеләп үтелде. Мондый программаны эшләү тәкъдиме белән комиссия ТР Министрлар Кабинетына мөрәҗәгать иткән иде.

Евгений Ефимов фикеренчә, спортка мәхәббәт Универсиада залларыннан гына түгел, ишегалларындагы мәйданчыклардан башлана. Бүген күбесенчә уен һәм спорт мәйданчыкларын автомобиль кую урыннары алып тора. Бу бик җитди һәм кискен проблема дип санала.

Махсус мәйданчыклар булган җирләрдә дә аларның торышы канәгатьләнерлек түгел. Парламент комиссиясе алып барган тикшерүләр муниципаль районнардагы спорт корылмаларының яртысыннан артыгын шулай дип бәяли. Аларны торгызу өчен, республика программасының эшләнүе зарур, дип саный депутатлар.

Бүгенге көндә Татарстан мәктәпләрендә 1692 спорт мәйданчыгы, 484 хоккей уйный торган урын бар дип исәпләнә. 1224 балалар бакчасы спорт мәйданчыгына ия.

Билгеле булганча, 2010 елда “Авыл мәктәбе – спорт белән шөгыльләнүче мәктәп” дигән акция уздырылды. Ул республиканың зур предприятиеләре тарафыннан спорт мәйданчыкларын торгызуны күз алдында тоткан иде. Нәтиҗәдә авыл мәктәпләрендәге 639 спорт мәйданчыгының 533е төзекләндерелде. Бу эшкә 20 предприятие җәлеп ителде, 12 млн. сум акча тотылды

Евгений Ефимов әйтүенчә, депутларның спорт мәйданчыкларын торгызуга бәйле проблема белән шөгыльләнүләре юкка түгел. Алда -җәйге яллар. Балаларның барысы да сәламәтләндерү лагерьларына бара алмый. Аларның буш вакытын файдалы итеп спорт мәйданчыкларында үткәрү максатка ярашлы санала.

Комиссия спорт мәйданчыклары торышын өйрәнү, мониторинглау тәкъдиме белән чыккан. Ул, 1 июльгә тәмамланып, анализ ясалып, парламент комиссиясе тәкъдимнәре белән Хөкүмәткә чыгарга тиеш.
· 6 майда Казанның 178 нче мәктәбендә РФ Дәүләт Думасы Рәисе урынбасары, федераль парламентка Татарстаннан сайланган депутат Олег Морозов парламент дәресе үткәрде. Аның белән бергә дәрескә ТР Дәүләт Советы Рәисе урынбасары Римма Ратникова да килде.
        Римма Ратникова укучыларның парламент дәресләрен бик кызыксынып тыңлавын, алдынгы фикерле яшьләрнең сәясәт белән кызыксынуын билгеләп үтте. "Мондый яшьләр өчен  хакимиятнең ничек формалашуы әһәмиятле, алар бу процесста катнашырга тели", - диде ул.
“Россиядә парламентаризм үсеше” дип исемләнгән ачык дәресләр РФ мәктәпләрендә РФ Дәүләт Думасы һәм РФ Мәгариф һәм фән министрлыгы идеясе белән уздырылды. Ул 10-11 сыйныф укучыларын Россиядә парламентаризм тарихы һәм законнар үсеше, РФ Дәүләт Думасы һәм Федерация Советы, башка закон чыгару һәм вәкиллекле органнар эшчәнлеге белән тирәнрәк таныштыру максатын күз алдында тотты.

Агымдагы елның 27 апрелендә беренче Дәүләт Думасы оешуга 105 ел тулды. Бу нисбәттән 27 апрельне Россия парламентаризмы көне итеп гамәлгә кертү, бу көнне парламент дәресләре уздыру тәкъдимнәре бар.

Парламент дәресендә Олег Морозов укучылар белән сәясәт турында гына түгел, мәгариф системасындагы реформалар, нанотехнологияләрне үстерү, яшь буында ватанпәрвәрлек хисләре тәрбияләү турында сөйләште.

Олег Морозов үзенең РФ Дәүләт Думасына биш чакырылыш дәвамында сайлануын билгеләп үтеп, үзен профессиональ депутат дип атарга мөмкин булуын әйтте. Ул 18 елга якын РФ Дәүләт Думасында эшли. 
“Мин РФ Дәүләт Думасында сезнең барыгыз исеменнән чыгыш ясыйм. Депутат мандаты алу белән, мин үз фикерләремне генә белдерергә тиеш түгелмен. Сайлаулар синең бөтен халык мәнфәгатен истә тотып эшләргә әзер икәнлегеңне күрсәтә. Парламент исә бөтен халыкның фикере ишетелсен өчен кирәк. Парламент – ул конкуренция, идеология һәм фикерләр көрәше урыны”, - дип белдерде О.Морозов. “Теге яки бу партия вәкиле өчен тавыш биреп, сайлаучылар бу кешегә илдә бара торган вакыйгаларга йогынты ясау мөмкинлеген бирә”, - дип мөрәҗәгать итте вице-спикер укучыларга.

“Мин туган Татарстанымда декабрьдә узачак сайлауларда “Бердәм Россия” партиясе исемлеге буенча тагын бер кат РФ Дәүләт Думасына сайланырмын кебек тоела”, - дип белдерде ул, укучыларның «Алтынчы чакырылыш РФ Дәүләт Думасын ничек күзаллыйсыз?» дигән соравына җавап биреп. 
Олег Морозов бишенче чакырылыш федераль парламентка “Бердәм Россия” партиясенең 64 процент тавыш җыюын, алдагы сайлауларда да шул күрсәткечкә ирешүне максат итеп куюларын, әмма моның җиңел булмаячагын әйтте. Вице-спикер киләсе чакырылыш РФ Дәүләт Думасы составында “Бердәм Россия” партиясеннән тыш, Коммунистлар партиясе һәм ЛДПРның булачагын күзаллавын әйтте. “Гадел Россия” партиясе лидеры Сергей Миронов белән бәйле вәзгыятькә бәйләп, Олег Морозов киләсе чакырылыш парламентка бу партиянең узачагына шикләнеп каравын белдерде.

Олег Морозов фикеренчә, хәзер Дәүләт Думасында күңелсезрәк. “Бердәм Россия” партиясе барлыкка килгәнче, федераль парламент утырышларында карарлар депутатларның үзара килешүе нәтиҗәсендә кабул ителсә (кайвакытта теге яки бу законны кабул итү бик озак вакытка сузылырга мөмкин иде, ди О.Морозов), хәзер исә “Бердәм Россия” партиясе депутатлары ничек тавыш бирә – шулай була. “Әмма мондый Дәүләт Думасы эшчәнлеге нәтиҗәле”, - дип саный вице-спикер.
Вице-спикер үзен дә нәтиҗәле эшләүче депутатлар исәбенә кертә. Дәүләт Думасы тарафыннан беренче укылышта кабул ителгән, автотранспорт чараларына техник тикшерү уздыруга кагылышлы федераль закон проектының эшләнешенә дә Олег Морозовның катнашы булган. Әлеге закон нигезендә техник тикшерү Эчке эшләр органнарыннан алып, махсус рөхсәте булган үзәкләргә биреләчәк, дип көтелә.

· 9 майда ТР Дәүләт Советы Рәисе Фәрит Мөхәммәтшин һәм Татарстан парламенты депутатлары Бөек Ватан сугышында һәлак булган совет хәрбиләрен искә алды.
Казанның Архангельск зиратында Фәрит Мөхәммәтшин җитәкчелегендә Дәүләт Советы депутатлары совет хәрбиләре һәйкәленә чәчәкләр салды. Аннары бу чарада катнашучылар шул ук зиратта Казан госпитальләрендә үлгән чит ил хәрбиләренең  каберлекләрен дә зыярат кылды. 
Соңыннан Татарстан парламенты башлыгы барлык татарстанлыларны Җиңү бәйрәме белән котлады. “Бу май бәйрәме ел саен безне дәһшәтле сугыш елларыннан ерагайта, әмма ветераннарга игътибар кимеми”, - диде журналистларга биргән әңгәмәсендә Ф.Мөхәммәтшин.

“Бүген Бөек Ватан сугышы һәйкәлләренә, Мәңгелек утлар яныа килүчеләр күп, алар җиңү өчен гомерен бирүчеләрне искә ала һәм чәчәкләр куя”, - дип билгеләп үтте Дәүләт Советы рәисе.

“Безнең халыкта буыннан-буынга мәңгелек истәлек һәм дан яшәячәк. Соңгы елларда, бигрәк тә Җиңү көнендә ветераннарга тиешле игътибар күрсәтелә дип саныйм. Кызганычка каршы, ел саен ветераннарыбыз саны кими. Аларга тиешле дәрәҗәдә игътибар һәм кайгырту күрсәтү зарур. Моны хакимият тә, халык та аңлый, - дип белдерде Ф.Мөхәммәтшин.
· 13 майда Федераль Җыен төбәк палаталарының Россия субъектлары дәүләт хакимияте закон чыгару органнары белән үзара мөнәсәбәтләре буенча Совет утырышында федераль һәм төбәк дәрәҗәсендә коррупциягә каршы көрәштә җәмәгатьчелек контроле мәсьәләләре буенча фикер алыштылар.

        Видеоконференция режимында узган утырышта ТР Дәүләт Советы Рәисе Фәрит Мөхәммәтшин катнашты. РФның 77 субъектының закон чыгару органнары җитәкчеләре РФ Гражданнар оборонасы эшләре, гадәттән тыш хәлләр һәм бәла-каза нәтиҗәләрен бетерү министрлыгының Кризислы вәзгыятьләрдә идарә итү буенча илкүләм үзәге белән элемтәдә булды.

РФ Федерация Советы Рәисе Сергей Миронов чыгыш ясап, коррупциягә каршы көрәшкә иҗтимагый институтларны җәлеп итү зарурлыгын билгеләп үтте. Югары палата спикеры фикеренчә, коррупциягә каршы сәясәт кысаларында дәүләт түрәләре керемнәренә, чыгымнарына гражданнар контролен оештыру кирәк. 

Көн үзәгенә чыгарылган мәсьәлә буенча фикер алышуда РФ Генераль Прокуратурасы, РФ Юстиция министрлыгы, РФ Иҗтимагый палата вәкилләре, сенаторлар, төбәк министрлыклары һәм ведомстволары җитәкчеләре катнашты.
· 13 майда Казанның А.Алиш исемендәге Балалар иҗаты сараенда тәрбиягә алынган балалар арасында үткәрелгән “Минем гаиләм” дип исемләнгән республика иншалар бәйгесендә катнашучыларны бүләкләү тантанасында ТР Дәүләт Советы Рәисе урынбасары Римма Ратникова катнашты. 

Чара 15 майда билгеләп үтелүче халыкара Гаилә көненә багышланган иде. 

Бүләкләү тантанасында ТР Мәгариф һәм фән министры урынбасары Айрат Зиннуров, Татарстанда бала хокуклары буенча вәкил Гүзәл Удачина, ТР Мәгариф һәм фән министрлыгының “Республика уллыкка алу, опека һәм попечительлек үзәге” директоры Любовь Чучупал, ТР Фәннәр академиясенең гаилә һәм демография фәнни-тикшеренү үзәге директоры Флюра Илдарханова һәм башкалар да катнашты. 

Конкурсның финал турына Татарстанның 39 муниципаль берәмлегеннән 205 инша тәкъдим ителгән иде. Конкурс “Минем гаиләнең традицияләре”, “Гаилә реликвиясе”, “Ил тарихында минем гаилә” һәм “Минем иң якын кешем” номинацияләре буенча узды. 
Бүләкләү тантанасында билгеләп үтелгәнчә, бүгенге көндә Татарстанда ата-ана назыннан мәхрүм 12 меңнән артык бала исәпләнә, аларның 11 меңгә якыны гаиләләрдә тәрбияләнә. Моннан биш ел элек Татарстанда 885 баланы тәрбиягә алган 557 гаилә исәпләнә иде. Бүгенге көндә 1317 гаиләдә 2209 бала тәрбияләнә. 
Римма Ратникова үз чыгышында билгеләп үткәнчә, тәрбиягә алынган балаларның иншаларын уку – дулкынландыргыч һәм шул ук вакытта җаваплы да, чөнки балалар үзләре өчен яңа булган гаиләләрдәге тормыш хакында бәян итә. “Баланы тәрбиягә алу өчен рухи һәм күңел байлыгы кирәк”, - дип басым ясады ул. 
ТР Дәүләт Советы Рәисе урынбасары конкурста катнашучыларга тәрбиягә бала алучы гаиләләргә карата дәүләт тарафыннан алып барылган сәясәт хакында сөйләде. “Гаиләдән яхшырак берни дә юк”, - дип саный Р.Ратникова. 
Барлык җиңүчеләргә дә ТР Мәгариф һәм фән министрлыгының Мактау грамоталары һәм кыйммәтле бүләкләр тапшырылды. 
· 17 майда “Казан” халыкара аэропортында Кыргызстан Республикасы спикеры Әхмәтбәк Килдебәков җитәкчелегендәге рәсми делегация утырган  очкычны каршы алдылар.  
       Анда ТР Дәүләт Советы Рәисе урынбасары Александр Гусев, ТР Дәүләт Советы Секретаре Лилия Маврина һәм башка рәсми затлар бар иде.  
· 18 майда ТР Дәүләт Советы Рәисе Фәрит Мөхәммәтшин Кыргызстан Республикасы парламенты башлыгы Әхмәтбәк Килдебәков белән очрашты. Татарстанда узган эшлекле очрашулар нәтиҗәсендә ниятләр турында протоколга кул куелу ихтималы барлыгы да билгеләп үтелде.
       Тәүге очрашу барышында ТР Дәүләт Советы Рәисе Фәрит Мөхәммәтшин кыргыз халкы белән безне бик күп нәрсә бәйләп торуын, тарихи тамырларның гасырлар төпкеленә үк китүен билгеләп үтте. Татарстан спикеры кунакларны республиканың дәүләт корылышы белән таныштырып, бу нисбәттән Кыргызстанның эзләнү юлында булуын белдерде. Сүз уңаеннан шуны әйтергә кирәк: агымдагы елда Кыргызстанда президент сайлаулары узачак. Спикер Әхмәтбәк Килдебәков сүзләренчә, хәзер Илбашының һәм Баш командующийның вәкаләтләре чикләнгән. 
Узган елгы вакыйгалардан соң Кыргызстан Республикасының икътисадына шактый зыян килгән. Хәзер яңа оештырылган Хөкүмәт, Министрлар Кабинеты икътисадны аякка бастыру өстендә эшли. Кыргызстанның рәсми делегацияләре, тәҗрибә уртаклашу өчен, төрле төбәкләргә чыга. Татарстан – бу исемлектә өченче. Әхмәтбәк Килдебәков белдергәнчә, Татарстан - РФнең гел үсештә булган республикаларыннан берсе. 

Быел Кыргызстанның бюджеты 22 процент кытлык белән кабул ителгән. Кытлыкның 50-60 процентын каплау өчен мөмкинлекләр табылган. Аерым алганда, бу республикага Россия Федерациясе, Казахстан, Төркия Республикасы ярдәм күрсәтә. Әхмәт Килдебәков Кыргызстанда файдалы казылмаларның күп булуын, алардан дөрес итеп файдаланырга гына кирәк икәнлеген билгеләп үтте. Шулай ук ул туризмның үсүен, яхшы яшәр өчен бөтен шартлар булуын белдерде. Татарстан белән хезмәттәшлек планнарында туризм өлкәсендә эш алып бару да бар. 
Әхмәт Килдебәков шулай ук узган ел отставкага киткән Кыргызстан Хөкүмәте белән Татарстан арасында төзелгән килешүләрнең дә тормышка ашырылачагына ышандырды. Кыргызстанда хәлләрнең бик үк начар булмавын билгеләп үтте. Тынычлык булса, икътисадны аякка бастыруның авыр түгеллеген әйтте. Әлегә Татарстан белән Кыргызстан арасында товар әйләнеше мактанырлык түгеллеген ике як та таный. 
Фәрит Мөхәммәтшин делегациянең Татарстан Республикасы җитәкчелеге белән очрашу барышында икътисади, мәдәни, фәнни багланышлар белән бәйле мәсьәләләрнең каралачагы турында хәбәр итте. Кайчандыр Кыргызстанга сатылган “КамАЗ”лар, вертолетларны бүгенге көндә запас частьләр белән тәэмин итүнең актуаль булуын билгеләп үтте. “Безгә хезмәттәшлекнең форматын билгеләргә, төрле предприятиеләрнең филиалларын ачу һәм икътисади яктан файда турында уйларга кирәк”, - диде Татарстан парламенты башлыгы, ике якка да файдалы булган килешүләр төзүнең генә максатка ярашлы булуын белдереп. 
· 19 майда ТР Дәүләт Советы Рәисе Фәрит Мөхәммәтшин традицион рәвештә массакүләм мәгълүмат чаралары җитәкчеләре белән очрашты. ТР Матбугат көненә багышланган очрашуда ТР Дәүләт Советы Рәисе урынбасары, ТР Журналистлар берлеге рәисе Римма Ратникова, Республика матбугат һәм массакүләм коммуникацияләр агентлыгы җитәкчесе Марат Моратов катнашты.

Быел Татарстан парламенты башлыгы белән очрашуга республика һәм район дәрәҗәсендәге мәгълүмат чараларыннан тыш, Россия Федерациясенең егермеләп төбәгеннән татар телле матбугат чаралары вәкилләре дә чакырылган иде. Спикер әйтүенчә, аларны да республиканың медиаҗирлегенә җәлеп итү максаты куела. Кунаклар өчен шагыйрь Г.Тукайның 125 еллыгы уңаеннан Арча районына сәяхәт оештырылды.
Республиканың медиакырына килгәндә, Татарстанда җиде йөздән артык массакүләм мәгълүмат чарасы, 265 электрон массакүләм мәгълүмат чарасы теркәлгән, 50 телекомпания, 86 радиостанция, 9 мәгълүмат агентлыгы эшли.

Фәрит Мөхәммәтшин, Матбугат көне белән котлап, республиканың журналистлар корпусында тотрыклылык, дәвамчанлык күзәтелүен, шул ук вакытта бу өлкәнең яңа кадрлар белән тулылануын билгеләп үтте. “Көн тәртибенә тормыш төрледән-төрле мәсьәләләрне чыгарып кына тора. Без, сезнең белән киңәшләшеп, әлеге проблемаларны хәл итәбез, халык өчен эшлибез”, - дип белдерде парламент башлыгы.
Фәрит Мөхәммәтшин бүгенге көн журналистларының, 90 нчы еллар белән чагыштырганда, җәмгыять алдында җаваплылыгы артуын билгеләп үтте.  Хәзерге көндә заказ биреп яздыра торган материаллар саны кими. Шул ук вакытта халыкның күпчелеген борчый торган көнүзәк материаллар саны да артырга тиеш.
Парламент башлыгы республикада газеталарның тиражлары кимегән катлаулы вакытта “Татмедиа” республика агентлыгы оешуын, аның район газеталарын үз канаты астына алуын билгеләп үтте. “РФнең башка төбәкләре белән чагыштырганда, Татарстан басма матбугат чараларын саклап кала алды. Димәк, үсеш векторы дөрес сайланган”, - дип белдерде Фәрит Мөхәммәтшин.
Спикер журналистларның дөньяда бара торган вакыйгалардан бераз гына алда торырга тиешлеген билгеләп үтеп, республика журналистлар корпусында теге яки бу мәсьәләгә карата үз фикере булган һәм аны дәлилләп бирә ала торган кешеләрнең эшләвен, аларның хөрмәткә лаек икәнлеген белдерде. “Республика, туган ягы өчен тырышып эшләүче кешеләр турында күбрәк язарга кирәк”, - дип мөрәҗәгать итте ул журналистларга.
Фәрит Мөхәммәтшин бүгенге көндә халыкның “Ватаным Татарстан”, “Республика Татарстан” кебек газеталарны, “Сөембикә” һәм “Татарстан” журналларын яратып укуын билгеләп үтте. Шулай ук Кама Тамагында, Буада чыга торган район газеталарын мактап телгә алды. ТР Дәүләт Советы Рәисе Россия төбәкләрендәге милләттәшләребезгә кадәр барып җитә торган “Татарстан – яңа гасыр” телевидениесе белән горурлануларын, бу юнәлештә алып барылган эшчәнлекнең авыр, ләкин дөрес булуын әйтте.
Очрашу ахырында парламент башлыгы журналистларның сорауларына җавап бирде һәм «Яңа Зәй» мәгълүмат агентлыгы директоры Ирина Бертманга,  Түбән Кама телерадиокомпаниясе директоры Нияз Гәрәевкә, Лениногорск телерадиокомпаниясе директоры Әнисә Мельниковага,  «Челнинские известия» газетасы баш мөхәррире Зөлфия Солтановага, Балык Бистәсе районында чыга торган “Авыл офыклары” газетасы һәм “Гасырлар авазы - Эхо веков” фәнни документаль журнал редакцияләре  коллективларына   Татарстан Дәүләт Советы Рәисенең Рәхмәт хатларын тапшырды.
· 19 май көнне “Пирамида” мәдәни-күңел ачу комплексында ТР Матбугат көненә карата оештырылган бәйрәм чарасында Татарстан Республикасы журналистикасы һәм массмедиа өлкәсендә 1998 елдан гамәлдә булган XIV “Бәллүр каләм” конкурсы йомгаклары игълан ителде. Журналистларны ТР Дәүләт Советы Рәисе Фәрит Мөхәммәтшин тәбрикләде.
Чарада ТР Дәүләт Советы Рәисе урынбасары Римма Ратникова, Матбугат һәм массакүләм коммуникацияләр буенча республика агентлыгы җитәкчесе Марат Моратов, Мәскәүдән килгән мәртәбәле кунаклар катнашты. 

Римма Ратникова үз чыгышында Матбугат көненең республика өчен әһәмиятле булуын, Татарстан җитәкчеләренең “Бәллүр каләм” конкурсына хәерхак булуларын әйтеп узды. 

Фәрит Мөхәммәтшин массмедиа белән хакимият арасында үзара аңлашуның аеруча мөһимлеге турында белдерде. “Татарстан киләчәккә зур ниятләр, омтылышлар белән яши. Республикабыз биредә яшәүчеләр өчен дә, килгән кунаклар өчен дә ямьле, уңайлы булырга тиеш. Минем уйлавымча, без сезнең белән уртак тел таптык”, - диде ул. 
«Татарстанда "Атказанган журналист" дигән исем юк. “Бәллүр каләм” бәйгесе лауреатлары – чын мәгънәсендә танылган, атказанган журналистлар инде ул. Аларның елдан-ел артуына мин бик тә сөенәм” - диде парламент башлыгы. 
Бу елда “Бәллүр каләм“ бәйгесендә ике йөздән артык кеше катнашты. 
· 20 май көнне илнең төп рәсми газетасы саналган “Российская газета” басмасының Казандагы офисында ТР Дәүләт Советы Рәисе Фәрит Мөхәммәтшин булып китте. “Эшлекле иртә” форматында парламент җитәкчесе әлеге басма журналистлары белән аралашты.
Чәй табыны янында (“Российская газета” журналистлары нәкъ менә шундый формат тәкъдим итте) Фәрит Мөхәммәтшин парламентарийларның торак-коммуналь хуҗалыгы өлкәсендә ничек итеп тәртип салырга җыенуы, депутатларның сайлаучылар наказларын ничек итеп үтәве һәм кабул ителгән законнарның кәгазьдә генә калмавын ничек тәэмин итәргә икәнлеге турында сөйләде. Очрашу тәмамлангач, журналистлар ТР Дәүләт Советы Рәисенә “Российская газета”ның 20 еллыгына багышланган истәлек медале тапшырды. 

“Российская газета” – РФ Хөкүмәтенең рәсми басма органы. Газета РФ Югары Советы тарафыннан гамәлгә куелды, аның беренче саны 1990 елның 11 ноябрендә чыкты. TNS Media Intelligence агентлыгы билгеләмәсе буенча, “Коммерсант” һәм “Известия” газеталары белән беррәттән, “Российская газета” Россия мәгълүмат кырында эшлекле һәм сәяси яңалыкларның иң беренчел чыганагы санала. 

· 21 майда Татарстанның Лаеш районы Никольское авылында ХIX “Каравон” Идел буе рус фольклоры фестивале ачылды.
ТР Дәүләт Советы Рәисе, Татарстан Халыклары ассамблеясе Советы рәисе Фәрит Мөхәммәтшин, РФ Дәүләт Думасы депутаты Фатыйх Сибагатуллин, ТР Прокуроры Кафил Әмиров, ТР Президентының социаль мәсьәләләр буенча ярдәмчесе Татьяна Ларионова, Лаеш муниципаль районы башлыгы Михаил Афанасьев һәм башкалар бәйрәмнең мактаулы кунаклары булды.

Кунакларны рус җырлары һәм шаян-шук такмаклар белән “Антоновские яблоки” рус фольклор ансамбле каршы алды. Фәрит Мөхәммәтшин халык һөнәрчелеге эшләнмәләре белән танышты. Аннары кунаклар Каравон тарихы музеенда булды. 
Шуннан соң авыл Мәдәният йортында ТР Дәүләт Советы Рәисенә “Этник авыл” проекты тәкъдим ителде. Проектның эшче төркем координаторы, КФУ этнографы Вадим Козлов белдергәнчә, этник авылда рус мәдәнияте элементлары гына түгел, ә башка милләтләрнең тормыш рәвеше һәм традицияләре дә тәкъдим ителәчәк. 
Фестиваль бәйрәм прологы белән ачылды, шуннан соң тантананың рәсми өлеше башланды. Кунакларны бәйрәм белән Лаеш муниципаль районы башлыгы Михаил Афанасьев котлады. Ул быел “Каравон” фестивалендә Россиянең төрле почмакларыннан 120 коллектив катнашуы хакында хәбәр итте. 
Фестивальдә катнашучылар һәм кунакларны Татарстан җитәкчелеге, дәүләт хакимияте органнары исеменнән ТР Дәүләт Советы Рәисе Фәрит Мөхәммәтшин сәламләде. Ул билгеләп узганча, фестиваль елдан-ел киңрәк колач ала, анда катнашучыларның географиясе дә киңәя. “Узган еллар эчендә ул район күләмендәге зур булмаган бәйрәмнән - республика, аннары Идел буе фестиваленә кадәр үсеп җитте. Фестиваль гомумроссия бәйрәменә әверелә дип рәсми рәвештә әйтергә мөмкин”, - дип белдерде Ф.Мөхәммәтшин.
“Каравон” фестивалендә биючеләр арасында әлеге бәйрәмне тәүге оештыручыларның балалары да булуына шикләнмим. Бу – эстафетаны тапшыру”, - дип сүзен дәвам итте ТР Дәүләт Советы Рәисе. Ул фестивальдә катнашучыларга Татарстан Президенты Рөстәм Миңнехановның сәламләү хатын укыды.
“Бу ел Татарстан халкы өчен уңышлырак булсын иде. Корылык бүтән кабатланмасын, өстәлләребездә ел әйләнәсе икмәк булсын”, - дип сүзен йомгаклады Ф.Мөхәммәтшин.

Татарстан Президенты исеменнән ул Лаеш районы мәдәният бүлегенә, матди-техник базаны яхшырту өчен, 500 мең сумлык сертификат тапшырды. Шулай ук Рәхмәт хатлары һәм медальләр бирелде. 
· 23 майда Псковта Россия Федерациясе Президенты каршындагы җирле үзидарәне үстерү Советы Президиумы утырышы узды. Анда ТР Дәүләт Советы Рәисе Фәрит Мөхәммәтшин катнашты.
Утырышта Россия Федерациясе субъектлары административ үзәкләрен социаль-икътисади яктан үстерүгә бәйле актуаль мәсьәләләр хакында фикер алыштылар.
           Президиум утырышында төп игътибар торак-коммуналь хуҗалыкны яңарту: тарифлар сәясәтенә, халыкка хезмәт күрсәтү;  торак белән идарә фонды проблемаларына һәм муниципаль берәмлекләрне төзекләндерү мәсьәләләренә бирелде. 
РФ Хөкүмәте Рәисе Владимир Путин 2012 елның июленә административ регламентларны эшләп бетерү зарурлыгын билгеләп үтте. Аларда муниципаль хезмәтләр күрсәтүнең бөтен нечкәлекләре күрсәтелгән булырга тиеш. 

Моннан тыш, утырышта 2012 елда, торак-коммуналь хуҗалык фонды эшчәнлеген туктату белән, Россия законнарына региональ һәм җирле дәрәҗәдә торак йортларны ремонтлауның даими гамәлдә булган механизмына кагылышлы төзәтмәләр кертү зарурлыгы билгеләп үтелде.  
· 24 майда ТР Дәүләт Советы Рәисе Фәрит Мөхәммәтшин Татарстанның “ГАЗ-21 “Волга” авторетроклубы әгъзалары белән очрашты.
Алар Түбән Новгородтан, “ГАЗ” маркалы классик автомобильләрнең беренче җыенында катнашып, җиңү яулап кайтты. 
Бу чара 20-21 майда Горький автозаводы территориясендә һәм Түбән Новгород шәһәре янындагы автодромда узды. Бирегә Мәскәү, Санкт-Петербург, Казан, Россиянең башка шәһәрләреннән, Украина һәм Белоруссиядән 45 автомобиль килде.

Түбән Новгород фестивален оештыручылар казанлылар Альберт Бикбулатов һәм Айдар Ибәтуллинга, “ГАЗ” маркалы автомобильләрне төзекләндерүдәге уңышлары өчен, кубоклар тапшырды.
“Бу җиңүгә бик шатмын, - дип, хис-кичерешләре белән уртаклашты Фәрит Мөхәммәтшин. – Киләчәктә дә, клубны пропагандалау максатыннан, төрле ярышларда, конкурсларда һәм автоузышларда катнашачакбыз. Бүген анда 100дән артык автомобиль бар. Клубка кабул итүнең төп шарты, машинаның, ким дигәндә, 82 процент оригиналь запчастьтан торуына бәйле, безгә шул еллар рухын саклау зарур. Татарстанның беренче Президенты Минтимер Шәймиевнең, 1937 елгы автомобиле белән, клубка әгъза булып керергә теләген белдерүенә шатмын”.

Соңрак “Казан” Милли-мәдәни үзәге каршындагы мәйданда Фәрит Мөхәммәтшин шәхсән үзе легендар “полуторка”ны сынап карады.
· 25 майда ТР Дәүләт Советында  Нью-Мексико штаты Закон чыгару җыены (АКШ) вәкилләре -  финанс комитеты рәисе урынбасары Кети Фернандез һәм бюджет аналитигы  Рейчел Гаджел булды.  Алар Икътисад, инвестицияләр һәм эшкуарлык комитеты рәисе Марат Галиев белән очрашты.
Финанс комитеты дәүләт органнары, вузлар һәм мәктәпләр өчен бюджет рекомендацияләре эшли һәм экспертиза ясый, штат бюджетын фаразлау эшендә катнаша. Комитет шулай ук максатчан бюджет программаларының нәтиҗәлелеген бәяләү буенча белгечләрне җәлеп итә. 
· 25 майда ТР Дәүләт Советы Рәисе Фәрит Мөхәммәтшин җитәкчелегендәге Татарстан рәсми делегациясе Төркия Республикасы башкаласы Әнкарага барып җитте. 

Делегациядә ТР Дәүләт Советы Рәисе урынбасары Римма Ратникова, ТР Мәдәният министры Айрат Сибәгатуллин, парламентның Мәдәният, фән, мәгариф һәм милли мәсьәләләр комитеты рәисе Разил Вәлиев, рәсми затлар, иҗат берлекләре вәкилләре һәм Татарстанның мәдәният өлкәсе хезмәткәрләре бар.

Рәсми визитының беренче көнендә ТР Дәүләт Советы Рәисе Фәрит Мөхәммәтшин Төркия Бөек Милли Җыелышының (Парламент) тышкы элемтәләр буенча комиссиясе рәисе Морат Мәрҗән белән очрашты.       Төрек парламентарие Татарстан кунакларын Милли Җыелыш башлыгы исеменнән сәламләп, Төркиягә сәфәр барышында уңышлы эшләүләрен теләде. 
Кичен Татарстан делегациясе әгъзалары Төркия Мәдәният һәм туризм министрлыгы вәкилләре белән очрашты. “Үз тормышымда булырга туры килгән барлык шәһәрләр арасында Казан миндә иң көчле тәэсир калдырды”, - диде Төркия Мәдәният һәм туризм министрының беренче урынбасары вазыйфаларын башкаручы Нихат Гүл, очрашуны ачып. Урынбасар сүзләренә караганда, Татарстан башкаласының үзәге һәм Казан Кремле Истанбулның тарихи урыннарына бик тә охшаган. 
“Хәзерге вакытта без төзелеш режимында эшлибез, бөтендөнья җәйге Универсиадасына әзерләнәбез”, - диде үз чиратында Фәрит Мөхәммәтшин. “Төркия белән безне элек-электән килүче дуслык җепләре бәйли. Безне күп нәрсәләр - тел, дин, мәдәният берләштерә”, - дип билгеләп үтте Дәүләт Советы Рәисе. Ул шулай ук ике республика арасындагы хезмәттәшлекнең ТЮРКСОЙ һәм ИРСИКА халыкара мәдәни оешмалары линияләре буенча актив гамәлгә ашырылуын искәртте. 
“Безнең республикаларны туганлык җепләре бәйли. Мәдәни багланышларны үстерү безгә үзара мөнәсәбәтләрне сыйфат ягыннан яңа дәрәҗәгә күтәрергә мөмкинлек бирәчәгенә ышанам”, - диде үз чиратында Гүл әфәнде.
Очрашуда катнашучылар шулай ук Төркиядә Габдулла Тукайның тууына 125 ел тулуга багышланган тантаналы чараларны үткәрүнең барышы хакында да фикер алышты. Фәрит Мөхәммәтшин Татарстан җитәкчелеге исеменнән, тантаналарны оештырган һәм юбилей датасына игътибар күрсәткәннәре өчен, ихлас рәхмәт сүзләрен ирештерде. 
·  “Халыктан кергән мөрәҗәгатьләргә чын-чынлап җавап бирергә, ялганламаска һәм килеп туган хәлләрдән чыгу юлын эзләргә кирәк”, - дип белдерде 26 майда ТР Дәүләт Советының Дәүләт корылышы һәм җирле үзидарә комитеты рәисе Валентина Липужина парламентта уздырылган матбугат очрашу вакытында. Бу очрашу республика муниципалитетларында гражданнарның мөрәҗәгатьләре белән эшләү мәсьәләләренә багышланган иде.

Билгеле булганча, 24 майда комитетның Биектау районында узган күчмә утырышы нәкъ шушы проблема буенча оештырылган иде. 
Валентина Липужина билгеләп үткәнчә, гражданнарның мөрәҗәгатьләре белән эшләү проблемалары хакында фикер алышу мәйданчыгы итеп Биектау районы юкка гына сайлап алынмаган. Чөнки Президентка килгән мөрәҗәгатьләрнең 205е – шушы төбәктән. Бу күрсәткеч республика буенча да, халык саны шулкадәр булган районнар буенча да югары санала. 2010 елда ТР Дәүләт Советына Биектау районыннан килгән мөрәҗәгатьләр саны, 2009 ел белән чагыштырганда, 60 процентка арткан. Бу хәлнең сәбәбен белү өчен, комитет рәисе урынбасары, КПРФ фракциясе лидеры Хафиз Миргалимов җитәкчелегендә эшче төркеме төзелгән. 
Татарстан 2003 елда, Россия төбәкләреннән беренчеләрдән булып, гражданнарның мөрәҗәгатьләре турында закон кабул итте. “Закон безне гражданнарны борчыган мәсьәләләрне игътибарсыз калдырмауны, аларның законлы мәнфәгатьләрен яклауны таләп итә”, - диде депутат. Шулай ук ул ТР Президенты Рөстәм Миңнехановның 2011 елда ТР Дәүләт Советына Юлламасында “хакимият органнары эшчәнлегенә бәя бирү, иң элек, халыкның ни дәрәҗәдә уңайлы яшәвеннән һәм хакимияткә ни дәрәҗәдә ышануыннан тора”, дип әйтүен искә төшерде. 
Узган ел ТР Президенты адресына 14 меңнән артык мөрәҗәгать кергән. Аларның күпчелеге җирле әһәмияттәге мәсьәләләргә кагылышлы. Болар өчен муниципалитетлар җаваплы. “Димәк, урыннарда эшләп җиткермиләр, халык белән аралашуның формаларын алмаштырырга кирәк”, - дигән иде Р.Миңнеханов. 
“Яңа җитәкчелек килү белән, күп проблемалар хәл ителә башлады. Халык, ышанып, үзен борчыган мәсьәләләр белән ешрак мөрәҗәгать итә башлады. Республиканың башка район кешеләре кебек үк, биектаулыларны да торак-коммуналь хуҗалык, торак шартларын яхшырту, җирдән файдалану һәм төзекләндерү, бигрәк тә юллар салу мәсьәләләре борчый. Билгеле, бөтен проблема финанслауга килеп тоташа”, - диде В.Липужина, мөрәҗәгатьләрнең  күп булуына (2010 елда – 1426, 2009 елда – 645) ике төрле бәя бирергә мөмкинлеген әйтеп. Бер яктан караганда, әлеге саннар уйландырса, икенче яктан, хакимияткә ышаныч арту дип карарга мөмкин. 
Шул ук вакытта Биектау районы җирле үзидарә органнары эшендә җитди кимчелекләр барлыгы  да ачыкланган. Халыктан кергән шикаятьләр һәм мөрәҗәгатьләр формаль рәвештә генә каралган. Шулай ук мөрәҗәгатьләрнең вакытында каралмаган, кешеләрнең бер мәсьәлә буенча кат-кат мөрәҗәгать итү очраклары да бар. Хатның район башлыгына җибәрелеп, җавапны муниципаль органнар хезмәткәрләре, юристлар, башкарма комитетның бүлек җитәкчеләре бирү дә еш күзәтелә. В. Липужина фикеренчә, район башлыгы мөрәҗәгатьләр белән таныш булырга, әлеге җирлектә нинди проблемалар булуын ачык белергә тиеш. 
“Кеше белән күзгә-күз очрашып сөйләшүне заманның бернинди казанышы да алмаштыра  алмый”, - дип саный ул. Депутат Интернет аша килгән хат белән кулдан язылган хатның нык аерылуын, соңгысында кешеләрнең бөтен эчке кичерешләре чагылыш табуын, моның үз чиратында проблеманың бөтенләй башкача кабул ителүенә сәбәп булуын әйтте. 

· 26 майда ТР Дәүләт Советы Рәисе Фәрит Мөхәммәтшин җитәкчелегендәге Татарстан делегациясенең рәсми визиты барышында Төркиянең мәшһүр дәүләт эшлеклесе Мостафа Кәмал Ататөрекнең каберенә чәчәкләр салу тантанасы булды. 

Иртән рәсми делегация әгъзалары Әнкара үзәгендәге “Аныткәбир” мемориаль комплексына килде. Мактаулы каравыл озатуында Фәрит Мөхәммәтшин колонна башында Төркиянең мәшһүр дәүләт эшлеклесе күмелгән урынга, Төркия башкаласының иң югары ноктасында төзелгән мәһабәт мавзолейга юл тотты. Чәчәкләр салганнан соң, Татарстан делегациясе әгъзалары Ататөрекне бер минут тынлык белән искә алды. 
Мактаулы кунаклар китабында Фәрит Мөхәммәтшин истәлеккә: “Татарстан Республикасы һәм аның күпмилләтле халкы исеменнән тынычлык, чәчәк ату һәм алгарышка омтылышында Төркия Республикасының тугандаш халкына карата тирән хөрмәтебезне белдерәбез. Россия һәм Төркия арасындагы элемтәләр үсеш кичерсен һәм ныгысын!” дигән язма калдырды. 
Шуннан соң ТР Дәүләт Советы Рәисе һәм Татарстан делегациясе әгъзалары мемориаль комплекс территориясендә урнашкан Азатлык сугышы музеен карады. 

Тантанада Россия Федерациясенең Төркиядәге илчелеге киңәшчесе Александр Епифанов, Татарстан Республикасының Төркиядәге вәкаләтле вәкиле Радик Гыйматдинов һәм башка рәсми затлар катнашты. 
· 26 майда Төркия Республикасына визит барышында ТР Дәүләт Советы Рәисе Фәрит Мөхәммәтшин Төркия башкаласы үзәгендә бөек татар шагыйре Габдулла Тукайга бюст ачу тантанасында катнашты.
       Визит кысаларында Татарстан парламенты башлыгы һәм Татарстан Республикасы рәсми делегациясе әгъзалары Әнкара шәһәренең “Казан” татар җәмгыятендә булды. Җәмгыять вәкилләре, бу көннәрдә Төркиядә узучы, Габдулла Тукайның тууына 125 ел тулуга багышланган тантаналы чараларны оештыруда ярдәм күрсәткәне өчен, Татарстан җитәкчелегенә рәхмәт белдерде. 
       Шуннан соң Әнкараның Габдулла Тукай исемен йөртүче үзәк урамнарының берсендә татар шигърияте классигына бюст ачу тантанасы булды. Тантанада ТР Дәүләт Советы Рәисе Фәрит Мөхәммәтшин, Әнкара мэры Мәлих Гекчек, ТЮРКСОЙ төрки мәдәният һәм сәнгатьне бергәләп үстерү буенча халыкара оешма генераль директоры Дүсән Касеинов, Төркия Мәдәният һәм туризм министрының беренче урынбасары вазыйфаларын башкаручы Нихат Гүл, Россиянең Төркиядәге Гадәттән тыш һәм Тулы вәкаләтле илчесе Владимир Ивановский, Татарстан делегациясе әгъзалары һәм башка рәсми затлар катнашты.
“Безнең тугандаш халыклар арасындагы “дуслык күпере” бүгенге очрашуга кадәр бик күп алдан салынган дисәм, ялгышмамдыр, - диде  Фәрит Мөхәммәтшин тантанада ясаган чыгышында. – Безнең дустанә элемтәләрнең нигезендә мәдәни традицияләр ята. Бүген, биредә җыелучыларның барысын да шатландырып, без татар халкының бөек улы, шагыйрь, публицист һәм мәгърифәтче Габдулла Тукайга һәйкәл ачабыз”. 
Татарстан Президенты, ТР Дәүләт Советы һәм Хөкүмәте, республиканың күпмилләтле халкы исеменнән Фәрит Мөхәммәтшин Әнкара мэриясенә, татар диаспорасы вәкилләренә, Россия Федерациясенең Төркиядәге вәкиллегенә, Татарстан Республикасының Төркиядәге Вәкаләтле вәкиллегенә ихлас рәхмәт сүзләрен ирештерде. 

Бронза сынның авторы – Татарстанның атказанган сәнгать эшлеклесе Асия Миңнуллина, архитекторы – Александр Лопаткин. Бюст урнаштырылган гранит постаментның биеклеге – 1,5 метр, сынның биеклеге 62 сантиметр тәшкил итә. Архитектура-төзелеш эшләре, бюстны урнаштыру һәм территорияне тәртипкә китерү буенча барлык чыгымнарны исә Әнкара мэриясе үз өстенә алган. 
Габдулла Тукайның тууына 125 ел тулуны бәйрәм итү Әнкара Опера һәм балет театрында Татарстан сәнгать осталарының концерты белән дәвам итте. Тамашачыларны Төркия вице-премьеры Җәмил Чичек сәламләде. Ул Тукайны бөек һәм сирәк очрый торган төрки шагыйрьләрнең берсе дип атады. 
ТӨРКСОЙ генераль директоры Дүсән Касеинов үзенең сәламләү сүзендә татар шагыйренең иҗади мирасының төрки дөньяда тиешенчә популярлаштырылачагын вәгъдә итте. “Аны искә алып, без Россия һәм Төркия арасындагы дуслыкны үстерүгә үз өлешебезне кертәбез”, - дип ассызыклады ул. 
“Һәр халыкның бөек шагыйрьләре бар, - дип билгеләп үтте Татарстан парламенты башлыгы Фәрит Мөхәммәтшин үзенең сәламләү сүзендә. – Татарларда ул – Габдулла Тукай. Аның фикерләре, кылган эше бүген дә үзенең актуальлеген югалтмый”. Дәүләт Советы Рәисе тагын бер тапкыр Төркия ягына һәм татар шагыйренең исемен мәңгеләштерүне максат итеп куйган тантаналы чараларны оештыруда катнашучыларның барысына да рәхмәт белдерде. 
Фәрит Мөхәммәтшин ТР Дәүләт Советы исеменнән Г.Тукайның тууына 125 ел тулуга багышланган юбилей чараларын оештыруда катнашкан Төркия вәкилләренә Рәхмәт хатлары тапшырды. 
· 26 майда Төркия дәүләте башлыгының Әнкарадагы рәсми резиденциясендә Төркия Президенты Абдуллах Гүл ТР Дәүләт Советы Рәисе Фәрит Мөхәммәтшин һәм Татарстан делегациясе әгъзалары белән очрашты.
        Татарстаннан килгән кунакларны сәламләп, Гүл әфәнде Төркия һәм Россия арасындагы мөнәсәбәтләрнең, шул исәптән Татарстан – Төркия багланышларының актив үсеш кичерүе нәтиҗәсендә, елдан-ел ныгый баруын билгеләп үтте. 
Үз чиратында ТР Дәүләт Советы Рәисе, Татарстан делегациясе белән очрашырга вакыт һәм мөмкинлек тапканы өчен, Төркия дәүләте башлыгына рәхмәт белдерде. “Без республика җитәкчелеге – Татарстан Президенты Рөстәм Миңнеханов, Татарстан Республикасының беренче Президенты, ТР Дәүләт Киңәшчесе Минтимер Шәймиев, парламент һәм Хөкүмәт, Татарстанның күпмилләтле халкы исеменнән бик зур сәламнәр алып килдек”, - диде Фәрит Мөхәммәтшин. 
“Сезнең кебек кадерле кунаклар өчен йөрәкләребездә һәрвакыт урын бар һәм без һәр яңа очрашу өчен шатланып вакыт табабыз”, - дип билгеләп үтте Төркия Президенты. “Мин күптән түгел Казанда булдым, Татарстан Президенты белән очраштым, башка рәсми очрашулар да үткәрелде. Казан университеты миндә бик зур тәэсир калдырды, - диде Төркия дәүләте башлыгы. – Мин Казан университетында укыган мәшһүр кешеләрнең күплегенә хәйран калдым”. Гуманитар өлкәдә Татарстан һәм Төркия арасындагы хезмәттәшлекне үстерү хакында сөйләгәндә, Гүл әфәнде бу процесста ТӨРКСОЙ Халыкара оешмасының мөһим роль уйнавын билгеләп үтте. Ул искәртеп узганча, аның ярдәмендә һәм аның катнашында Төркиядә Габдулла Тукайның тууына 125 ел тулуга багышланган тантаналы чаралар уза. 
Фәрит Мөхәммәтшин билгеләп үткәнчә, бу көннәрдә әлеге истәлекле дата уңаеннан Төркиядә узучы чаралар бөтен татар халкына хөрмәт билгесе буларак кабул ителә. 
Әңгәмә вакытында Татарстан парламенты башлыгы билгеләп үткәнчә, Төркия һәм РФ Илчелеге ярдәмендә Төркиядә Татарстан Республикасының Төркия Республикасындагы Вәкаләтле вәкиллеге уңышлы эшләп килә. 
Очрашу барышында шулай ук Төркия һәм Татарстан арасында икътисади элемтәләрне үстерүгә бәйле мәсьәләләр дә кузгатылды. ТР Дәүләт Советы Рәисе Төркия Президентына хәбәр иткәнчә, аның Татарстанга визиты нәтиҗәләре буенча Төркиянең ике фирмасы “Алабуга” махсус икътисади зонасы территориясендә җитештерүне җәелдерү буенча актив эш башлаган. Шулай ук Татарстан һәм Төркия арасындагы элемтәләрнең берничә төп юнәлеш буенча актив үсеш кичерүе билгеләп үтелде. 
Очрашу ахырында ТР Дәүләт Советы Рәисе Төркия Бөек Милләт Җыелышы депутатларын сайлауларның уңышлы узуын теләде. Төркия парламентын формалаштыру процессы төгәлләнгәннән соң, Фәрит Мөхәммәтшин Төркия Бөек Милләт Җыелышы һәм ТР Дәүләт Советы арасында хезмәттәшлек турында парламентара килешүне яңартырга тәкъдим итте. Төркия Президенты әлеге тәкъдимне хуплады. 
Очрашуда Россия Федерациясенең Төркиядәге Гадәттән тыш һәм Тулы вәкаләтле илчесе В.Ивановский, ТР Дәүләт Советы Рәисе урынбасары Р.Ратникова, ТР Мәдәният министры А.Сибәгатуллин, ТР Дәүләт Советының Мәдәният, фән, мәгариф һәм милли мәсьәләләр комитеты рәисе Р.Вәлиев, Татарстан Республикасының Төркиядәге вәкаләтле вәкиле Р.Гыйматдинов һәм башка рәсми затлар катнашты. 
· 26 майда ТР Дәүләт Советында ТР Иҗтимагый палатасы һәм Татарстан халыклары ассамблеясенең “Татарстан Республикасы дәүләт һәм милли сәясәт концепциясе: аны чынга ашыру һәм иҗтимагый оешмаларның, дәүләт һәм муниципаль хакимият органнарының милләтара һәм конфессияара мөнәсәбәтләрне гармонияләштерүдәге роле” темасына багышланган уртак утырыш узды.

Татарстан Республикасы – Россия Федерациясенең йөздән артык халык яшәүче, һәрберсе үзенчәлеккә, бай мәдәнияткә һәм рухи мираска ия күп милләтле субъекты. Татарстанда милләтара мөнәсәбәтләр тотрыклы дип бәяләнә, төрле этнос вәкилләре дустанә мөнәсәбәттә хезмәттәшлек итә, ислам, православие, башка конфессия вәкилләре үзара аңлашып яши.
Икътисад һәм социаль технологияләр институты директоры Наил Мөхәррәмов сүзләренә караганда, хәзер Татарстан Республикасына үрнәк буларак карыйлар. Биредә төрле милләт кешеләре конфликтларга кермичә бергә яши, уртак эш алып бара. Аның фикеренчә, республикада этномәдәни вәзгыятькә комплекслы якын килү булырга тиеш, шуңа күрә барысы Татарстанга карый да.
“Әгәр Татарстан булмаса, Россиядә милли мәгариф калмас иде. Әмма бу проблема төпле  анализ ясауга мохтаҗ. Минемчә, биредә мөстәкыйль социологик мәгълүмат җитеп бетми. Әгәр кемдер баласының татар телен өйрәнүен теләми икән, нигә аларны мәҗбүр итәргә, барыбер нәтиҗә булмаячак. Күп кенә чыгарылыш укучылары инглиз телендә ирекле сөйләшә, ә татар телендә аралашмый. Монда эшкә урнашканда тел буенча алган белемгә ихтыяҗ булу яки булмау мәсьәләсе туа. Милли мәдәниятның да абруен күтәрергә кирәк, шул вакытта яһүд мәктәпләрендәгечә булачак. Хәзер бу мәктәпкә рус, татар балалары йөри, чөнки яхшы белем бирүләрен беләләр. Дәрәҗәле берничә татар мәктәбе булдырырга кирәк, шул вакытта үзләре укырга теләп барачак”,  - дип белдерде Н.Мөхәррәмов.
ТР Иҗтимагый палатасы гражданнарга ел саен Татарстан Республикасындагы  этномәдәни вәзгыять турында хәбәр итеп торырга тиеш, дип билгеләп үтте Наил Мөхәррәмов.

Татарстан Мәгариф һәм фән министрының беренче урынбасары Данил Мостафин сүзләренә караганда, республиканың мәгариф системасы яшь гражданнарда толерантлык, үзара аңлашу һәм килешү кебек әһәмиятле сыйфатларны формалаштыруда актив катнаша.
“Безнең республикада яшәүче халыкларның телен һәм мәдәниятен саклау министрлык эшчәнлегенең өстенлекле бурычы һәм юнәлеше булып тора. Ел дәвамында татар теле һәм татар әдәбияты буенча катлаулы программалар эшкәртелде һәм гадиләштерелде, туган теле татар теле булганнар өчен дә бу эшләр башкарылды. Рус телле балалар өчен татар теле аралашу теле булырга тиеш, ә татарлар өчен катлаулы, мәктәптә өйрәнү мәҗбүри булмаган программалар бирелергә тиеш түгел.
Соңгы 5 елда яхшы тәҗрибә тупладык, дәреслекләр әзерләдек. Дәрес укытучы белән балалар аралашуына нигезләнгән булырга тиеш. Без үстерергә планлаштырган мөһим юнәлешләрнең берсе – мультимедияле дәреслекләр әзерләү, алар балага материал белән яхшырак танышу мөмкинлеге бирә”,  - дип сөйләде Д.Мостафин.
· 27 майда ТР Дәүләт Советы Рәисе Фәрит Мөхәммәтшин Татарстан делегациясе белән Төркия Республикасына рәсми визиты кысаларында Истанбулда Тукай исемендәге паркны ачуда катнашты.
Паркка татар шагыйре исемен бирү турындагы карарны Истанбул мэриясе кабул иткән. Хәзерге вакытта әзерләнә торган концепция буенча татар классигына паркта һәйкәл кую ниятләнә.
Татарстан Дәүләт Советы Рәисе әлеге концепция нечкәлекләре буенча Истанбул мэры Кадир Топбаш белән очрашуда фикерләште.

“Тукайның 125 еллыгына багышланган чараларның берсе безнең шәһәрнең иң матур урынында узуы белән горурлык хисләре кичерәм”, - дип белдерде Кадир Топбаш паркны ачу тантанасында.
Ул шулай ук бу чараның Россия-Төркия дуслыгын ныгытуга өлеш кертүенә өметләнүен белдерде.
Фәрит Мөхәммәтшин, үз чиратында, Истанбул мэриясенә һәм бу чараны үткәрүгә өлеш кертүчеләрнең барысына да рәхмәт белдерде, шулай ук чарада катнашучыларны ТР Президенты Рөстәм Миңнеханов һәм Татарстанның күпмилләтле халкы исеменнән сәламләде. “Безнең мәдәният, тел, дин уртак. Бу безне берләштерә һәм дуслыгыбызны ныгыта”, - диде ул.

Татарстан Дәүләт Советы Рәисе белән Истанбул мэры паркка таш салуда катнашты. Анда Истанбул мэриясе карары нигезендә парк татар шагыйре Габдулла Тукай исемен йөртәчәк. Биредә шагыйрьгә һәйкәл куелачак”, - дигән сүзләр язылган мәгълүмат тактасы урнаштырылган. 

· 27 майда Истанбулның тарихи үзәгендә - Солтанәхмәт мәйданыннан ерак түгел мәйданда - Сабантуй бәйрәменә һәм Тукайның тууына 125 ел тулуга багышланган тантаналы чара узды. Бәйрәм кунакларын һәм катнашучыларны ТР Дәүләт Советы Рәисе Фәрит Мөхәммәтшин сәламләде.

Бәйрәмдә Истанбул мэры Кадир Топбаш, ТӨРКСОЙ халыкара оешма башлыгы Дүсән Касеинов, Россиянең Истанбулдагы Генераль консулы Алексей Ерхов һәм башка рәсми затлар катнашты. Бу чарада Татарстан делегациясе составында ТР Дәүләт Советы Рәисе урынбасары Римма Ратникова, ТР Мәдәният министры Айрат Сибәгатуллин, ТР Дәүләт Советының Мәдәният, фән, мәгариф һәм милли мәсьәләләр комитеты рәисе Разил Вәлиев, Татарстанның Төркиядәге Тулы вәкаләтле вәкиле Радик Гыйматдинов, иҗади берлекләр вәкилләре һәм мәдәният хезмәткәрләре катнашты.

“Истанбул – ул төрле цивилизацияләр, мәдәниятләр һәм диннәр үзәге, анда төрле милләт вәкилләре күп гасырлар дәвамында дус һәм тату яши, - дип билгеләп үтте Истанбул мэры котлау сүзендә. – Татарстаннан кунаклар кабул итү һәм борынгы татар бәйрәме булган Сабантуй үткәрү безнең өчен зур горурлык”. Истанбул мэры ике тапкыр Казанда булуын һәм бер тапкыр Сабантуйда катнашуын билгеләп үтте. “Әгәр мөмкинлегегез булса, Татарстанга барып, татар халкының үзенчәлекле мәдәнияты белән танышыгыз”, - дип тәкъдим итте шәһәр халкына Кадир Топбаш.
Россиянең Истанбулдагы Генераль консулы Алексей Ерхов сүзләренә караганда, быел Сабантуйның бөек шагыйрь, әдәбиятчы һәм мәгърифәтче Г.Тукайның тууына 125 ел тулу билгесе астында узуы истәлекле вакыйга. “Аның иҗади мирасы безнең уртак байлыгыбыз”, - дип ассызыклады ул.
Танылган татар шагыйренең тууына 125 ел тулу бәйрәмен дөньяның төрле почмакларында оештыру мөмкинлегенә ТӨРКСКОЙ оешмасы ярдәме белән ирешелде. Нәкъ менә ул 2011 елны Г.Тукайның тууына 125 ел тулу елы дип игълан итте. ТӨРКСКОЙ башлыгы Дүсән Касеинов сәламләү сүзендә татар классигының иҗади мирасы барлык төрек халыклары өчен нинди зур әһәмияткә ия булуын билгеләп үтте.
Тамашачылар Татарстан парламенты җитәкчесе Фәрит Мөхәммәтшинның сәхнәгә чыгуын көчле алкышлар белән каршы алды. Дәүләт Советы Рәисе, Г.Тукай исемендәге парк ачу турында карар кабул иткән өчен, Истанбул мэриясенә чын күңелдән рәхмәт белдерде. “Бу гамәлне татар халкына зур ихтирам буларак кабул итәбез, - дип ассызыклады Фәрит Мөхәммәтшин. – Безнең мәдәният, тел, дин уртак – болар барысы да безгә дуслык күперен ныгытырга мөмкинлек бирә”. Парламент җитәкчесе Истанбул мэрына, татар халкының мәдәни мирасын популярлаштыру мәсъәләләренә игътибарлы булуы өчен, Рәхмәт хаты тапшырды.
Бәйрәм ТР Дәүләт җыр һәм бию ансамбле, Татар сәнгате осталарының концерт номерлары белән дәвам итте.

	
	    Дәүләт Советы комитетларында 


■  24 майда Законлылык һәм хокук тәртибе комитеты утырышы булды. Анда республиканың башкарма һәм җирле үзидарә органнарында коррупциягә каршы экспертиза уздыру мәсьәләсе тикшерелде.

ТР Юстиция министры Мидхәт Корманов хәбәр иткәнчә, 2010 елда министрлык тарафыннан 1075 норматив хокукый акт проектына коррупциягә каршы экспертиза ясалган. Коррупция чагылышлары өчен шартлар барлыкка килүгә җирлек булырлык нигезнамәләр 14 проектта табылган. 

Министр билгеләп үткәнчә, ТР Министрлар Кабинеты регламенты нигезендә, министрлык тарафыннан үзләренә бәяләмәгә керә торган хокук актлары проектларына коррупциягә каршы экспертиза ясала. 

Аның сүзләренә караганда, 2010 елда җирле үзидарә органнарының муниципаль норматив хокукый актларда һәм аларның проектларында коррупциячел факторларны ачыклау буенча эшчәнлеге бераз активлашкан. Урыннардан алынган мәгълүматларга караганда, 2010 елда 2099 норматив хокукый акт проектына коррупциягә каршы экспертиза ясалган, шуларның җитмешендә коррупциячел факторлар барлыгы ачыкланган. Шулай ук 1305 муниципаль норматив хокукый акт хокукый яктан тикшерелгән һәм аларның 14ендә коррупциячел факторлар барлыгы күзәтелгән. 

Мидхәт Корманов билгеләп үткәнчә, шул ук вакытта башкарма хакимият һәм муниципаль берәмлекләр органнарында алып барыла торган контроль чаралар вакытында коррупциягә каршы бәйсез экспертиза ясау нисбәтеннән оештыру-хокукый характерындагы мәсьәләләр килеп туа. Ул экспертиза ясаганда РФ Юстиция министрлыгында тиешле аккредитация узган бәйсез экспертларны да җәлеп итү механизмын гамәлгә кертергә кирәк дип саный. 

Әлеге мәсьәлә буенча фикер алышудан соң, депутатлар ТР Юстиция министрлыгын коррупциягә каршы тору процессларына гражданлык җәмгыяте институтларын җәлеп итәргә, дәүләт институтларының халык өчен ачыклыгын тәэмин итәргә чакырды.

Утырышта депутатлар “Татарстан Республикасында гражданнарга бушлай юридик ярдәм күрсәтү турында” закон проектын беренче укылышка әзерләде. Әлеге закон проекты ТР Президентының 2010 елның 22 мартында имзаланган “Татарстан Республикасында халыкка юридик ярдәм күрсәтү һәм хокукый яктан агарту системасын үстерү буенча чаралар турындагы” Указының икенче пунктын тормышка ашыру максатыннан эшләнгән. 

ТР Юстиция министры Мидхәт Корманов хәбәр иткәнчә, әлеге закон проекты белән, бушлай юридик ярдәм күрсәтүнең 3 төре билгеләнә: халыкны хокукый яктан агарту; хокукый мәсьәләләр буенча гражданнарга мәгълүмати-консультацион хезмәтләр күрсәтү һәм адвокатлар тарафыннан профессиональ юридик ярдәм күрсәтү. 
Халыкны хокукый яктан агарту эше гамәлдәге законнар нигезендә эшләнгән республика программалары кысаларында алып барылачак. Бушлай юридик ярдәмнең мондый төре барлык кешегә күрсәтелә, бу эш Татарстан Республикасы бюджеты, бюджеттан тыш башка чыганаклар хисабына да алып барыла ала. Һәм моңа адвокат оешмалары, нотариаль җәмәгатьчелек, массакүләм мәгълүмат чаралары, иҗтимагый, дини һәм башка берләшмәләр җәлеп ителергә мөмкин. 
Гражданнарга хокукый мәсьәләләр буенча мәгълүмати-консультацион хезмәтләр Татарстан Республикасы дәүләт хакимияте органнары тарафыннан гражданнар мөрәҗәгатьләрен карау турындагы законнар нигезендә күрсәтеләчәк. 
Утырышта башка мәсьәләләр дә каралды.
4 майда Дәүләт корылышы һәм җирле үзидарә комитетының Биектау районында күчмә утырышы узды. Анда республика муниципалитетларында гражданнарның мөрәҗәгатьләре белән эшләүне оештыру проблемалары турында сөйләштеләр. Депутатлар, районның Бөреле һәм Шәпше авыл җирлекләрендә булып, авыл хуҗалыгы предприятиеләре эшчәнлеге белән танышты, халык белән аралашты. 
Комитет рәисе Валентина Липужина Татарстанның Россия төбәкләреннән беренчеләрдән булып 2003 елда гражданнарның мөрәҗәгатьләре турында закон кабул итүен билгеләп үтте. “Закон бездән гражданнарны борчыган мәсьәләләрне игътибарсыз калдырмауны, аларның законлы мәнфәгатьләрен яклауны таләп итә”, - диде ул. Шулай ук ул ТР Президенты Рөстәм Миңнехановның 2011 елда ТР Дәүләт Советына Юлламасында “хакимият органнары эшчәнлегенә бәя бирү, иң элек, халыкның ни дәрәҗәдә уңайлы яшәвеннән һәм хакимияткә ни дәрәҗәдә ышануыннан тора”, дип әйтүен искә төшерде. 
Узган ел ТР Президенты адресына 14 меңнән артык мөрәҗәгать кергән. Аларның күпчелеге җирле әһәмияттәге мәсьәләләргә кагылышлы. Болар өчен муниципалитетлар җаваплы. “Димәк, урыннарда эшләп җиткермиләр, халык белән аралашуның формаларын алмаштырырга кирәк”, - дигән иде Р.Миңнеханов. 
Гражданнарның мөрәҗәгатьләре белән эшләү проблемалары хакында фикер алышу мәйданчыгы итеп Биектау районы юкка гына сайлап алынмаган. Чөнки Президентка килгән мөрәҗәгатьләрнең 205се – шушы төбәктән. Бу күрсәткеч республика буенча да, халык саны шулкадәр булган районнар буенча да югары санала. 2010 елда ТР Дәүләт Советына Биектау районыннан килгән мөрәҗәгатьләр саны, 2009 ел белән чагыштырганда, 60 процентка арткан. Бу хәлнең сәбәбен белү өчен, комитет рәисе урынбасары, КПРФ фракциясе лидеры Хафиз Миргалимов җитәкчелегендә эшче төркеме төзелгән. 
Әмма депутатлар Биектау районының муниципаль хезмәткәрләре эшендә җитди кимчелекләр тапмаган. Ә мөрәҗәгатьләрнең күп булуын (2010 елда – 1426, 2009 елда – 645) “хакимияткә ышаныч арту” дип бәяләгән. 
“Яңа җитәкчелек килү белән, күп проблемалар хәл ителә башлады. Халык, ышанып, үзен борчыган мәсьәләләр белән ешрак мөрәҗәгать итә. Республиканың башка район кешеләре кебек үк, биектаулыларны да торак-коммуналь хуҗалык, торак шартларын яхшырту, җирдән файдалану һәм төзекләндерү, бигрәк тә юллар салу мәсьәләләре борчый. Кызыл Шәрык авылы кешеләре, мәсәлән, эчке юллар булдыруга ирешә алмый. Билгеле, бөтен проблема финанслауга килеп тоташа”, - диде В.Липужина. 
Аның сүзләренә караганда, җирле үзидарә органнарына республика законнары нигезендә 32 вәкаләт бирелгән, бу аз түгел. Әмма аларны тормышка ашыру өчен, акча җитеп бетми. Районның Суыксу авыл җирлеге башлыгы Рамил Низамиев сөйләгәннән аңлашылганча, 2011 елда салымнарны тулысынча җыеп, алар үз бюджетын 55 мең сумга баеткан. 
Депутат Николай Рыбушкин исә муниципалитетларны закон инициативаларын эшләү буенча үз хокукларыннан актив файдаланырга чакырды. “Урыннарда хакимият бар, ә вәкаләтләр финанслар белән ныгытылмаган. Сез бу хакта әйтегез, дәшми тормагыз”, - диде ул. Бу хакта Хафиз Миргалимов та: “Бүгенге көндә җирле үзидарә органнары барысы өчен дә җавап бирә, әмма аларның бюджетлары дотациягә корылган”, - дип белдерде. 
Комитет утырышында башка мәсьәләләр дә каралды. 

■ 24 майда Мәдәният, фән, мәгариф һәм милли мәсьәләләр комитеты утырышы булды. Анда ТР Мәгариф һәм фән министры Альберт Гыйльметдинов федераль дәүләт белем бирү стандартларын эшләү, раслау һәм кертү белән бәйләнешле мәгълүмат бирде.

Комитет рәисе Разил Вәлиев билгеләп үткәнчә, әлеге мәсьәлә буенча фикер алышу депутатлар тарафыннан күптән көтеп алынган. Чөнки федераль дәүләт белем бирү стандартларын кертү белән бәйле мәсьәлә сайлаучыларда да, депутатларда да сораулар уята.
А.Гыйльметдинов комитет әгъзаларына башлангыч, төп мәктәпләр өчен белем бирү стандартларының эшләнеп расланганлыгын хәбәр итте. Яңа 2011-2012 уку елында беренче сыйныфларның яңа стандартлар буенча белем ала башлаячагын белдерде. Башлангыч мәктәп өчен федераль министрлык тарафыннан гриф салынган берничә комплект дәреслекләрнең әзер икәнлеген дә әйтте. Ә татар теле буенча дәреслекләр әле әзер түгел. Министр ике ел дәвамында республика мәктәпләрендә башлангыч сыйныфлар өчен стандартларның апробация узганлыгын әйтсә дә, ул чакта татар теле дәресләрен нинди дәреслекләр буенча укыганнары турында мәгълүмат бирелмәде. 
“Татарстан алга киткән төбәк буларак, бездә 2012 елдан – төп мәктәп, 2013 елдан тулы урта мәктәп өчен белем бирү стандартлары апробацияләнә башлый”, - дип белдерде ул. Россия буенча алганда, төп мәктәпләр өчен стандарт – 2015 елдан, ә тулы урта мәктәп өчен 2020 елдан көченә керә. 
А.Гыйльметдинов депутатларны тулы урта мәктәп өчен эшләнә торган федераль стандартлар белән таныштырганда күбрәк гомуми принципларга тукталды. Бары тик филология өлкәсендә база һәм профиль дәрәҗәсендә дә рус теле һәм әдәбиятын, татар теле һәм әдәбиятын өйрәнү мөмкинлеге барлыгын әйтте. Татар теле һәм әдәбиятын шулай ук журналистика һөнәрен сайлаучылар да тирәнтен өйрәнә ала. Әмма болар әле расланмаган. 
Фикер алышулар барышында депутат Туфан Миңнуллин укытучының хезмәте лаеклы бәяләнмәсә, бернинди реформаларның да белем бирү сыйфатын яхшыртуга китермәячәген әйтте. 
Федераль белем стандартларын кертүгә кагылышлы мәсьәлә турындагы фикер алышу авыл мәктәпләрен реструктуризацияләүгә (кайберләрен башлангыч мәктәп итеп калдыру, кайберләрен тугызъеллык итеп калдыру) барып тоташты. Депутатлар күренекле шәхесләр белем алган уку йортларының ябылуына канәгатьсезлек белдерде. Алга таба бу мәсьәләне контрольдә тотарга килешенде. 
Шулай ук ТР Мәгариф һәм фән министрлыгына 2011-2012 уку елында федераль дәүләт белем бирү стандартларын кертүнең торышы һәм нәтиҗәләре турындагы мәгълүматны комитетка кертергә тәкъдим ителде. 

Утырышта “Мәгариф турында” ТР Законына үзгәрешләр кертү хакында” закон проектын карады. Мәгариф һәм фән министры Альберт Гыйльметдинов аңлатып үткәнчә, әлеге закон проекты республика законнарын федераль законнарга туры китерү максатыннан эшләнгән. 
Бу закон проектына кертелә торган үзгәрешләр белем бирү программаларын профессиональ әзерлек программасы белән тулыландыру; бердәм дәүләт имтиханын тапшыру урыннарында элемтә чараларын һәм электрон-исәпләү техникасын куллануны тыю; лицензия алу һәм аккредитация үтү белән бәйле. 
Мәдәният, фән, мәгариф һәм милли мәсьәләләр комитеты, әлеге закон проектын беренче укылышта карау һәм кабул итү өчен, ТР Дәүләт Советы утырышы көн тәртибенә кертергә тәкъдим итте. 

Комитет утырышында башка мәсьәләләр дә каралды. 

■  25 майда Социаль сәясәт комитеты утырышы булды. Комитет рәисе Светлана Захарова әйтүенә караганда, депутатлар республика предприятиеләрендә хезмәтне саклау мәсьәләләренә зур игътибар бирәчәкләр. Бу нисбәттән комитет июнь аенда Казан дары заводында күчмә утырышын уздырачак. 

Депутатларны Татарстанда 2010 елда хезмәт куркынычсызлыгы һәм хезмәт өлкәсендәге хокукый мөнәсәбәтләргә кагылышлы законнарның үтәлеше белән Татарстан Республикасындагы Дәүләт хезмәт инспекциясе җитәкчесе урынбасары Олег Шафранский таныштырды.
Аның сүзләренә караганда, инспекторлар тарафыннан тикшерүләр вакытында хезмәтне саклауга кагылышлы законнар куйган таләпләрне үтәмәүнең 20,5 мең очрагы ачыкланган. Республика предприятиеләрендә сәламәт һәм имин хезмәт шартларын оештыруда, җитештерү өлкәсендә бәхетсезлек очракларын кисәтүдә проблемалар бар. Шулай ук эш вакытында булган үлем-китем очраклары да арта бара. 
Инспекциянең оператив мәгълүматларына караганда, 2010 елда бәхетсезлек очраклары аркасында 105 кеше үлгән. 2009 елда 86 кеше булган. Үлем-китемнәрнең күпчелеге төзелеш өлкәсенә туры килә (барлык очракларның 33 проценты). Олег Шафранский моны төзелеш объектларының (Универсиада объектлары, “Танеко” комплексы, ипотека нигезендә йортлар төзү) артуы белән аңлата. Фикер алышу барышында депутатлар да бу мәсьәләгә карата борчылуын белдерде. “Бәхетсезлек очраклары эш бирүчеләрнең имин хезмәт шартларын булдыру белән кызыксынмавыннан килә”, - диде урынбасар. 
Дәүләт инспекциясе хезмәткәрләренә төзелеш мәйданчыкларында чуп-чарның күп булуы, төзелеш материалларын дөрес сакламау, егылып төшү куркынычы булган урыннарда саклагыч корылмаларның, куркынычсызлык билгеләре куелмавы һәм башка күренешләр белән очрашырга туры килгән. 
Хезмәт урынында бәхетсезлек очраклары буенча шулай ук авыл хуҗалыгы, файдалы казылмалар табу, автомобиль пассажирлар транспорты, туклану продуктларын җитештерү, химия өлкәләре, төзелеш материаллары җитештерү, коммуналь хезмәтләр күрсәтүче предприятиеләр алдынгылыкны били. Бигрәк тә биеклектән егылып төшү (28 процент), транспорт һәлакәтләре (19 процент), кешенең материаллар һәм җир астында калу (12 процент) очраклары күп күзәтелә. 
Олег Шафранский әйтүенчә, бәхетсезлек очраклары эшне дөрес оештырмаудан, юлда йөрү кагыйдәләрен бозудан, эш урыннарындагы кимчелекләрдән, төзек булмаган машиналарны һәм җиһазларны файдаланудан килә. 

Административ территорияләр буенча караганда, эш урынында үлем-китем очраклары 16 шәһәрдә һәм районда, шул исәптән Әлмәт районы һәм Әлмәт шәһәрендә, Түбән Кама шәһәрендә һәм Түбән Кама районында, Яшел Үзән шәһәрендә һәм Яшел Үзән районында, Алабуга шәһәрендә һәм Алабуга районында, Спас районында, Актаныш, Нурлат, Минзәлә, Казан шәһәрендә (Вахитов һәм Идел буе районнарында) арткан. 

Депутатлар “Татарстан Республикасында халыкка социаль ярдәм күрсәтү турында” Законның 9 статьясына кертелә торган үзгәрешне карап тикшерде. 

“Әлеге үзгәреш нурланыш алган гражданнарның федераль законнар һәм “Татарстан Республикасында халыкка социаль ярдәм күрсәтү турында” Закон тарафыннан каралган, ай саен бирелә торган акчалата түләүләргә булган хокукларын раслый”, - диде комитет рәисе Светлана Захарова. 

Сүз Чернобыль атом электр станциясендә булган фаҗига һәм Семипалатинск полигонында атом-төш сынаулары нәтиҗәсендә нурланыш алган гражданнар турында бара. Республикада мондыйларның саны 2011 елның 25 апреленә 496 кеше булган. Алар арасында 59 – тыл хезмәтчәне, 431 – хезмәт ветераны, 6 реабилитацияләнгән граждан бар. 
“Татарстан Республикасында халыкка социаль ярдәм күрсәтү турында” ТР Законының 9 статьясына үзгәреш кертү хакында” закон проекты ТР Конституция суды тарафыннан күрсәтелгән тәкъдимнәрне күз алдында тотып эшләнгән. Әлеге закон проектын 2012 елның 1 гыйнвареннан гамәлгә ашыру өчен, Татарстан бюджетыннан өстәмә рәвештә 2 миллион сумнан артык акча таләп ителә. 

■ 31 майда Бюджет, салымнар һәм финанслар комитеты утырышында ТР финанс министры Радик Гайзатуллин 2011 елның I кварталында ТР бюджетының үтәлеше турында хисап тотты.
Радик Гайзатуллин билгеләп үткәнчә, шушы чорда республика бюджетына салым һәм салым булмаган кертемнәр 23,799,5 млн. сум күләмендә җыелган һәм еллык билгеләнешнең 29,8 процентын тәшкил иткән. 2010 елның беренче кварталы белән чагыштырганда, керем, табышка салым, физик затлар кеременә салым һәм акцизлар хисабына, 7070,8 млн. сумга артыграк булган.
2011 елның беренче кварталында республика бюджетында табышка салым 13 890,7 млн. сум (еллык билгеләнешнең 39,7 процентын тәшкил итә) күләмендә җыелган. Бу, узган елның шушы чоры белән чагыштырганда, 5 942,2 млн. сумга күбрәк дигән сүз. Табышка салым буенча түләүләр, аванс түләүләре һәм 2010 елда алынган фактик табыш буенча исәпләүләр нәтиҗәләреннән формалаштырылган. Иң күп табыш китерә торган өлкә булып нефть табу тармагы табылган.
Физик затлар кеременә салым республика бюджетына 4 788,4 млн. сум (узган елга караганда 529,1 млн. сумга артыграк) күләмендә кергән. Еллык билгеләнеш 22 процентка үтәлгән. Бу төр салымның 2010 елга караганда күбрәк җыелуы уртача хезмәт хакын арттыру исәбенә хезмәткә түләү фондын арттыру белән бәйле.
Акцизлар буенча кертемнәр 2 334,4 млн. сум тәшкил иткән. Еллык билгеләнеш 27,9 процентка үтәлгән. Гадиләштерелгән салым салу системасын куллануга бәйле рәвештә, алына торган салым 73,9 млн. сумга артык булып, 2011 елның беренче кварталында 381,9 млн. сум тәшкил иткән. 
Оешмалар милкенә салым республика бюджетына 1 215,8 млн. сум күләмендә кергән. Еллык билгеләнеш 13,1 процентка үтәлгән. Салымның төп өлеше 2010 ел өчен фактик түләүләрне вакытыннан алда кертү, шулай ук алдагы елларда салымның вакытында түләнми калган өлешен кайтару исәбенә формалашкан.
2011 елның беренче кварталында транспорт салымы, узган елга караганда, 30, 6 млн. сумга кимрәк җыелып, 332,0 млн. сум тәшкил иткән. ТР финанс министры Радик Гайзатуллин аңлатып үткәнчә, бу административ салым буенча законнарның үзгәрешләр кичерүе белән бәйле.
Республика бюджетына салым булмаган кертемнәр 814,4 млн. сум күләмендә кергән. Бу, 2010 елның шушы чоры белән чагыштырганда, 144,8 млн. сумга артыграк. Беренче кварталда Татарстан казнасында кире кайтарылмый торган кертемнәр күләме 22 686,7 млн. сум тәшкил иткән.
Республика бюджетының чыгым өлеше шушы хисап чорында 
31 322,9 млн. сум күләмендә үтәлгән. Бу - еллык билгеләнешнең 25,8 проценты дигән сүз. Депутатлар Татарстан Республикасы Бюджет кодексына кертелә торган үзгәрешләрне дә карады. “РФ Бюджет кодексына һәм РФнең аерым закон актларына үзгәрешләр кертү турында” федераль законның нигезнамәләрен тормышка ашыруны тәэмин итү максатыннан әзерләнгән закон проекты белән ТР Финанслар министры Радик Гайзатуллин таныштырды. 
Закон проекты ТР Бюджет кодексын Татарстан Республикасы Юл фонды турындагы яңа статья белән тулыландыра. ТР Юл фондының бюджет ассигнованиеләре күләме Россия Федерациясе субъектының фаразлана торган бюджет керемнәреннән ким булмаска тиеш дип күрсәтелә. Әлеге керемнәр ягулыкка, мотор майларына куелган акцизларны, транспорт салымын түләүдән; федераль бюджеттан юл эшчәнлеген финанс яктан тәэмин итүгә субсидияләрдән; физик һәм юридик затлардан кергән, кире кайтарылмый торган түләүләрдән җыела. 
2012 елда Татарстан Республикасы бюджетына нефть продуктларына акцизлар түләүдән һәм транспорт салымыннан – 9,7 млрд. сум, 2013 елда 11,4 млрд. сум күләмендә керем керер дип көтелә. ТР Юл фондының бюджет ассигнованиеләре Татарстан Республикасының чираттагы финанс елына бюджеты турындагы закон белән раслана. 
Утырышта депутат, КПРФ партиясе әгъзасы Леонид Иванов Радик Гайзатулиннан транспорт салымын киметү перспективасы белән кызыксынды. Министр сүзләренчә, республикада транспорт салымы болай да зур түгел, физик затларга ташламалар да бирелә. “Шунлыктан аны киметү зарурлыгын күрмибез”, - дип җавап бирде министр. 
Билгеле булганча, 2011 елның беренче кварталында транспорт салымы, узган елга караганда, 30, 6 млн. сумга кимрәк җыелып, 332,0 млн. сум тәшкил иткән. Бу административ салым буенча законнарның үзгәрешләр кичерүе белән бәйле.

Утырышта ТР Дәүләт Советының “Россия Федерациясе Пенсия фондына, Россия Федерациясе Социаль иминият фондына, Федераль мәҗбүри медицина иминияте фондына һәм территориаль мәҗбүри медицина иминияте фондларына иминият кертемнәре турында” Федераль законның 8 һәм 58 статьяларына үзгәрешләр кертү хакында” федераль закон проектын РФ Дәүләт Думасына кертү буенча әзерләнгән закон инициативасын карадылар. Әлеге документ КПРФ депутаты Артем Прокофьев тарафыннан әзерләнгән.
Ул федераль законның 58 нче статьясының беренче өлешендәге 8 нче пунктын “салым салуның гадиләштерелгән системасын куллана торган индивидуаль эшкуарлар оешмалары өчен” дигән редакциядә үзгәртеп бирергә тәкъдим итә. Анда иминиятләштерү кертемнәрен түбәнәйтелгән тарифлар буенча түләүчеләрнең яңа категориясе күрсәтелә. 
Закон проекты белән оешмалар һәм салым салуның гадиләштерелгән системасын куллана торган индивидуаль эшкуарлар өчен РФ Пенсия фондына – 14 процент, Россия Федерациясе Социаль иминият фондына, Федераль мәҗбүри медицина иминияте фондына һәм территориаль мәҗбүри медицина иминияте фондларына 0 процент күләмендә иминият кертемнәре кертүне расларга тәкъдим ителә. 

Артем Прокофьев салым түләүчеләрнең бу категориясе өчен тарифларны киметү Россиянең фискаль оешмаларында рәсми рәвештә теркәлгән һәм бизнесны РФ законнары нигезендә алып барган оешмалар һәм индивидуаль эшкуарларның санын саклап калырга мөмкинлек бирәчәк дип саный. Моннан тыш, әлеге норма РФнең хезмәткә кагылышлы законнары нигезендә теркәлә торган эш урыннарын арттырырга юл ача. Шулай ук РФ Пенсия фондына, РФ Социаль иминият фондына, Федераль мәҗбүри медицина иминияте фондына һәм территориаль мәҗбүри медицина иминияте фондларына иминият кертемнәре күләмен киметергә мөмкинлек бирәчәк. 
Карала торган документ утырышта катнашучыларда кайнар бәхәсләр уятты. Россия Пенсия фондының Татарстандагы бүлеге идарәчесе Марсель Имамов фикеренчә, әлеге закон инициативасын хуплаганчы, аның нинди файда китерәчәге турында уйларга кирәк. 
Депутат Вячеслав Зубарев билгеләп үткәнчә, кече һәм урта бизнеска салым авырлыгын киметергә кирәк. Бу, үз чиратында, икътисад үсешенә, эшләүчеләрнең һәм киләчәктә пенсионерларның тормыш сыйфатын яхшыртуга китерәчәк. Артем Прокофьевның инициативасын КПРФ депутаты Леонид Иванов та хуплады. 
Комитет рәисе Морат Гаделшин исә РФ Дәүләт Думасына мондый дүрт закон проекты кертелүен әйтте. Кайбер депутатлар ТР Дәүләт Советы исеменнән РФ Дәүләт Думасына шундый закон инициативасы белән чыкканчы, РФ җитәкчелегенә мөрәҗәгать белән чыгарга тәкъдим итте.  
Фикер алышулардан соң депутатлар закон инициативасын сессия көн тәртибенә кертергә тәкъдим иттеләр.

■ 31 майда Экология, табигатьтән файдалану һәм аграр мәсьәләләр комитетында депутатлар республикада урманнардан рациональ файдалану проблемалары хакында фикер алышты.

Татарстан Урман хуҗалыгы министрының беренче урынбасары Зиннур Хәйруллин урманнардан файдалану турындагы республика законын гамәлгә ашыруның барышы хакында бәян итте. Зиннур Хәйруллин билгеләп үткәнчә, безнең республика Россиянең аз урманлы төбәкләренә керә. Татарстанда урманнар 17,4 процент мәйданны били, әмма муниципалитетлар буенча әлеге күрсәткечләр шактый нык аерыла  (2,8 дән 41,1 процентка кадәр).
2011 елның 1 гыйнварына урман фондының гомуми мәйданы 1271,1 мең гектар тәшкил иткән. “Урманнар картая һәм аларның хәле бик яхшы түгел, - дип ассызыклады Экология, табигатьтән файдалану һәм аграр мәсьәләләр комитеты рәисе Валерий Васильев. – Кайвакыт урман буеннан үтәрлек тә түгел, тирә-якта сынган агачлар һәм корыган ботаклар аунап ята”.
Фикер алышу барышында депутатлар Урман хуҗалыгы министрлыгы вәкилләрен, шул исәптән муниципалитет башлыкларын, предприятие җитәкчеләрен, волонтерларны җәлеп итеп, урманнарны тәртипкә китерергә кирәк дигән нәтиҗәгә килде. Биредә хәл итәсе мәсьәләләр күп, чөнки урманда эшләү өчен рөхсәтне катлаулы бюрократик процедура үтеп кенә алырга мөмкин. Парламент комитеты рәисе министрлыкка әлеге процессны җиңеләйтергә, урманнарның торышын яхшыртуга, яшь үсентеләр мәйданын киңәйтүгә юнәлдерелгән тәкъдимнәр кертергә кушты. “Узган елда расланган республика урман хуҗалыгын үстерү стратегиясе, кызганычка каршы, урманнардан рациональ файдалану проблемасын тулысынча хәл итми, - дип сүзен йомгаклады Валерий Васильев. – Хәл итәсе мәсьәләләр күп әле, шунлыктан сездән конкрет тәкъдимнәр көтәбез”.
Бу теманы дәвам итеп, комитет әгъзалары урманнардан файдалану хакындагы  республика законына үзгәрешләр кертүгә кагылышлы закон проектын карады. Аерым алганда, закон проектында урман мөнәсәбәтләре өлкәсендә Татарстан Президентына, Министрлар Кабинетына һәм башкарма хакимият органнарына өстәмә вәкаләтләр бирү каралган.
Моннан тыш, терлекчелектә нәсел эше хакындагы республика законына үзгәрешләр кертү турындагы закон проекты – беренче, республика Экология кодексына үзгәрешләр кертү турындагы закон проекты өченче укылышка әзерләнде.

	
	                Депутат берләшмәләрендә 



· 1 майда «Казан» мили мәдәният үзәге каршындагы мәйданда «Барыбыз да – яңа тормыш сыйфаты өчен!» шигаре белән оештырылган митинг узды. Аны «Бердәм Россия» партиясе  һәм ТР Һөнәр берлекләре федерациясе оештырды.
        Бәйрәм митингында ТР Дәүләт Советы Рәисе урынбасары Римма Ратникова, ТР Хезмәт, мәшгульлек һәм социаль яклау министры Айрат Шәфигуллин, ТР Һөнәр берлекләре федерациясе рәисе, ТР Дәүләт Советы депутаты Татьяна Водопьянова, РФ Дәүләт Думасы һәм ТР Дәүләт Советы депутатлары, «Бердәм Россия» партиясе әгъзалары һәм тарафдарлары, ТР Һөнәр берлекләре федерациясе вәкилләре катнашты.

ТР Хезмәт, мәшгульлек һәм социаль яклау министры Айрат Шәфигуллин, республика гражданнарын ТР Хөкүмәте исеменнән бәйрәм белән котлап: “Без, республика һөнәр берлекләренең партнерлары буларак, үз алдыбызга яңа бурычлар куябыз. Республика хезмәтчәннәренә социаль гарантияләр мәсьәләсе безнең өчен өстенлекле юнәлешләрдән санала”, - диде. 

Татьяна Водопьянова белдергәнчә, 1 май бәйрәмен  дөньяның 140 иле һәм илебезнең 800 шәһәре билгеләп үтә. “Бу көн безнең өчен һәрвакытта Хезмәт ияләренең теләктәшлек көне булып кала”, - дип билгеләп үтте ул. Татарстан һөнәр берлекләре лидеры республика җитәкчелеген Татарстанның тотрыклы үсешен һәм гражданнарның иркен тормышын тәэмин итәргә чакырды. 
· 13 майда “Ак Барс” яшьләр үзәгендә “Бердәм Россия” партиясе Казан җирле бүлегенең XIX хисап-сайлау конференциясе узды.
Чарада Татарстан Президенты Рөстәм Миңнеханов, “Бердәм Россия” партиясенең Татарстан төбәк бүлеге сәяси советы Секретаре, ТР Дәүләт Советы Рәисе Фәрит Мөхәммәтшин, партиянең җирле сәяси советы Секретаре, Казан мэры Илсур Метшин һәм башка рәсми затлар – барлыгы 500дән артык кеше катнашты.
Утырышның көн тәртибенә 6 мәсьәлә чыгарылган иде. Илсур Метшин “Бердәм Россия” партиясе Казан бүлеге җирле сәяси советының 2009 елның маеннан алып 2011 елның маена кадәрге эшчәнлеге турында хисап тотты.
И.Метшин хәбәр иткәнчә, Казан “бердәмроссиялеләренең” саны 25 меңгә якын кеше тәшкил итә, хисап чорында беренчел бүлекләрнең саны 64тән 85кә кадәр арткан. “2010 елның 10 декабрендә узган сайлаулар “Бердәм Россия” партиясенә Казанда ышанычның зур булуын раслады. Аны сайлаучыларның 67,7 проценты яклап тавыш бирде, бу - соңгы елда халкы миллионнан арткан шәһәрләр арасында иң яхшы күрсәткеч”, - дип ассызыклады Илсур Метшин.
Тормышта төп кыйммәт – сәламәтлек икәнлеген ассызыклап, ул “бердәмроссиялеләрнең” “Сәламәтлек бишьеллыгы” сайлау алды программасы проектының нәкъ менә халыкның сәламәтлеген һәм казанлыларның демографик хәлен яхшыртуга юнәлдерелүен искәртте. 
Казан мэры ассызыклап үткәнчә, әлеге программа нигезендә балалар хастаханәләре һәм хатын-кыз консультацияләренә аерым игътибар биреп, медицина учреждениеләрен кызу темпларда ремонтлауны дәвам итү күздә тотыла. Шулай ук алдагы елларда экология мәсьәләләренә, Татарстан башкаласында яшәүчеләрне сәламәт яшәү рәвешенә, спорт белән шөгыльләнүгә җәлеп итүгә җитди игътибар биреләчәк.

“Бердәм Россия” партиясендә конкрет эш кешеләре тупланган. Шуны ышандырып әйтә алам: “Бердәм Россия” партиясенең Казан бүлеге локомотив булу һәм бөтен республиканы алга хәрәкәт иттерү өчен барысын да эшләргә әзер”, - диде Илсур Метшин.

Утырышта шулай ук партиянең Казан бүлегенең җирле контроль-ревизия комиссиясенең эш нәтиҗәләре тәкъдим ителде. Шәһәрнең Совет районында гамәлгә ашырылган проекты хакында спорт клубы директоры Вадим Карпушин сөйләде. Ул Казан ишегалларында спорт клублары торгызу кирәклеген әйтте һәм 108 квадрат метрлы бинаны төзү һәм тулысынча җиһазландыру өчен, 2 айдан артык вакыт һәм 3 миллион тирәсе акча сарыф ителүе хакында белдерде. “Казанлыларның барысы да мондый клубларда шөгыльләнә алсын өчен, 50гә якын шундый корылма төзергә кирәк. Мондый корылмаларның Россиядә тиңдәше юк, аларның киләчәге зур”, - дип ассызыклады Вадим Карпушин һәм әлеге проектны гамәлгә ашыруда ярдәм сорап, Татарстан Президентына мөрәҗәгать итте. 

Рөстәм Миңнехановка әлеге идея ошады һәм ул “Лизинг-грант” программасы буенча Татарстанның шундый 20-25 комплекс төзүдә ярдәм күрсәтәчәген вәгъдә итте.

“Безнең алда җитди бурычлар – Дәүләт Думасына, РФ Президентын сайлаулар тора. “Бердәм Россия” партиясе камилләшергә тиеш, аның сафларына куелган бурычларны актив хәл итәргә сәләтле кешеләрне җәлеп итәргә кирәк”, - диде ТР Президенты “Бердәм Россия” партиясе рәисе, РФ Премьер-министры Владимир Путинның Волгоградта җиткергән тәкъдимен шәрехләп. 

Республика башлыгы ассызыклап үткәнчә, соңгы елларда Татарстанда, аеруча Казанда төрле тармакларда гаять күп проектлар гамәлгә ашырыла. Әмма, Р.Миңнеханов фикеренчә, аларның барысы да халык арасында тиешенчә пропагандаланмый. Әлеге юнәлештә эшне активлаштырырга, мәгълүматны халыкка җиткерергә кирәк, дип саный Президент. Ул билгеләп үткәнчә, һәркем үз урынында үз эшен тиешенчә башкарырга һәм аның өчен җаваплы булырга тиеш. “Хакимиятне тиешенчә бәяләргә, үз халкыңа, туган шәһәреңә, республикага хезмәт итәргә кирәк. Мин моны үземә карата да әйтәм”, - диде Рөстәм Миңнеханов. Шул ук вакытта ул Татарстан башкаласында эшләве җиңел булмавын ассызыклады. 

· 13 майда ТР Дәүләт Советы Рәисе, «Бердәм Россия» партиясенең төбәк бүлеге сәяси советы Секретаре Фәрит Мөхәммәтшин Гомумроссия халык фронтын оештыруның Россия Федерациясендә дә, аерым алганда, төбәкләрдә дә кирәкле гамәл булуын билгеләп үтте.  
"Фронт төзүне кем беләндер көрәш, кемнәндер саклану дип уйларга ярамый. Сүз бөтенләй башка нәрсә турында бара. Бу - илнең якын киләчәккә  үсеш курсын булдыру өчен, сәламәт сәяси һәм иҗтимагый көчләр берләшмәсе», - диде Фәрит Мөхәммәтшин  “Бердәм Россия” партиясе Казан җирле бүлегенең XIX хисап-сайлау конференциясенең тәнәфес вакытында, журналистларның сорауларына җавап биреп.   
Аның фикеренчә, сүз яшьләр, ветераннар һәм башка иҗтимагый оешмаларны, «федераль дәрәҗәдә игълан ителгән уңай инициативаларны бердәм фронт белән хуплау өчен», берләштерү турында бара.  

"Без Татарстанда партия лидеры Владимир Путин белән теләктәш. Аның тырышлыгын ил Президенты Дмитрий Медведев та хуплады», - диде Фәрит Мөхәммәтшин.
ТР Дәүләт Советы Рәисе Татарстан «бердәмроссияле»ләренең  берничә ел дәвамында мондый эш формасын куллануларын искә төшерде. «Без күптәннән инде зур сәяси чараларга – РФ Дәүләт Думасына, республика парламентына, муниципаль сайлауларга республика иҗтимагый фронты белән чыгабыз», - диде спикер. Боларга «Татарстан – яңа гасыр» хәрәкәтен һәм ТР Һөнәр берлекләре федерациясен кертергә була. Партиянең төбәк бүлеге республиканың илледән артык союздаш оешмасы белән килешүләр төзегән. 

· 14 майда парламент депутатлары, ТР Дәүләт Советы Аппараты һәм «Бердәм Россия» партиясе Татарстан төбәк бүлеге башкарма комитеты хезмәткәрләре Казан янындагы Щербаково бистәсе тирәсендә агачлар утыртты. 

Үсентеләрне ТР Урман хуҗалыгы карамагындагы «Уку-тәҗрибә шәһәръяны урман хуҗалыгы» тарафыннан әзерләнгән. Экология акциясендә катнашучылар йөзләгән төп миләш, балан, нарат, чыршы, каен һәм карагач үсентеләре утыртты. 

«Казан – ул бик зур сәнәгать шәһәре. Предприятиеләрдән чыккан калдыклар аркасында кайбер вакытта шәһәр өстендә төтен болыты тора. «Үпкәләр» ролен үтәүче урманнар исә көчле, нык һәм зур булырга тиеш», - диде ТР Дәүләт Советы Рәисе урынбасары Римма Ратникова. 

· 24 майда Татарстанда Бөтенроссия халык фронтының Региональ Координация советы оешты. 
Республиканың һәм гомумроссия берләшмәләренең 17 иҗтимагый оешмасы Гомумроссия халык фронтының Татарстан Республикасындагы Региональ Координация советы составына керде. Бу хактагы килешүгә “Бердәм Россия” партиясе Рәисе В.В.Путинның Казанда җәмәгатьчелекне кабул итү бүлмәсендә кул куелды. 

Иҗтимагый оешмалар лидерлары Владимир Путинның Гомумроссия халык фронтын оештыру инициативасын хуплауларын белдерде. Алар фикеренчә, ул, көн үзәгендәге мәсьәләләрне хәл итү өчен,  Россия җәмгыятенең сәламәт көчләрен бергә тупларга мөмкинлек бирәчәк. Халык фронтын төзүнең төп идеясе – яңа идеяләргә юл ачу, гражданлык җәмгыятен – яшьләр, хатын-кызлар, ветераннар оешмаларын, һөнәр һәм иҗат берлекләрен, битараф булмаган кешеләрне  җирле, төбәк һәм гомумфедераль дәрәҗәдә мөһим мәсьәләләрне хәл итүгә җәлеп итү. 
«Бердәм Россия» партиясе Татарстан төбәк бүлегенең сәяси советы Секретаре урынбасары, ТР Дәүләт Советы Рәисе урынбасары Римма Ратникова, Гомумроссия Халык фронтын төзү эшендә актив катнашырга әзер булулары өчен,  «Бердәм Россия» партиясе Татарстан төбәк бүлегенең сәяси советы исеменнән рәхмәт белдерде. 
Билгеле булганча, иҗтимагый оешмалар Гомумроссия Халык фронты канаты астында РФ Дәүләт Думасына сайлауларда катнашырга ниятли. Алар законнар нигезендә, “Бердәм Россия” партиясеннән гомумфедераль исемлекне формалаштырачак. 
Килешүне имзалауда “Бердәм Россия” партиясе Рәисе В.В.Путинның Казанда җәмәгатьчелекне кабул итү бүлмәсе җитәкчесе, ТР Дәүләт Советы депутаты Василий Логинов, Бердәм Россия» партиясе Татарстан төбәк бүлеге башкарма комитеты башлыгы, ТР Дәүләт Советы депутаты Виктор Бударин, Татарстанның Предприятиеләр һәм эшкуарлар ассоциациясе, Сәүдә-сәнәгать палатасы, Фермерлар һәм крестьян хуҗалыклары ассоциациясе, Россия пенсионерлары берлегенең төбәк оешмасы, «Татарстан хатын-кызлары» иҗтимагый оешмасы, «Эшлекле Россия» оешмасының Татарстандагы бүлеге,  ТР Студентлар лигасы, ТР Инвалидлар берләшмәсе әгъзалары катнашты. 

· 25 майда КПРФ фракциясе эшчәнлегенә багышланган матбугат очрашуында  депутатлар ТР Дәүләт Советының унсигезенче утырышы нәтиҗәләре турында фикер алышты. 
КПРФ фракциясе җитәкчесе Хафиз Миргалимов торак-коммуналь хуҗалык системасындагы хокукый мөнәсәбәтләрне җайга салучы закон проектын карау һәм бу мәсьәлә буенча сөйләшүдә ТР Дәүләт Советына узмаган партияләр вәкилләренең катнашуын республика тормышындагы мөһим вакыйга дип бәяләде. Ул шулай ук “Бердәм Россия” партиясе эгидасы белән халык фронтын оештыруга карата коммунистларның позициясен аңлатып бирде. Сайлауалды кампаниясендә “кара технологияләр” проблемасына тәфсилләп тукталды. 
 Депутатлар РФ ФҖ Федерация Советы Рәисе Сергей Мироновның отставкасына карата үз фикерен белдерде, шулай ук  ягулык-майлау материалларына бәяләр һәм Казанның башкарма хакимиятенең юл төзелеше мәсьәләсендәге позициясе турында сөйләште.
Матбугат очрашуында ТР Дәүләт Советы депутатлары Альберт Бикмуллин һәм Рафаил Нуретдинов катнашты.
	
	              Чыгышлар, белдерүләр һәм мөрәҗәгатьләр 


Татарстан Республикасы Дәүләт Советы Рәисе Ф.Х.Мөхәммәтшинның Татарстан Республикасы Матбугат көне уңаеннан котлавы
Хөрмәтле журналистлар, массакүләм мәгълүмат чаралары хезмәткәрләре һәм полиграфия хезмәтчәннәре, гомерләрен журналистикага багышлаган кадерле ветераннар! Сезне Татарстан Республикасы Матбугат көне  белән чын күңелдән тәбрик итәм.

  Бүгенге яшәешебезне мәгълүмат алмашудан башка күзаллап та булмый. Массакүләм мәгълүмат чараларының һәм Интернетның югары  үсеше нәтиҗәсендә без һәрвакыт  иң мөһим вакыйгалардан хәбәрдарбыз. Дөньяда, илебездә һәм республикада булган вакыйгалар турында  турыдан-туры  мәгълүмат  алабыз. Массакүләм мәгълүмат чаралары  җәмгыятьтә үзаңны тәрбияләүгә, социаль  кыйммәтләр формалаштыруга  йогынты ясый. Киң колачлы гражданлык җәмгыятендә мөһим тармак булырга омтылышта, Татарстанда барган үзгәрешләрнең  ихлас киңәшчесе, сизгер  камертоны  буларак, республика массакүләм мәгълүмат чаралары, дәүләт хакимияте органнары  һәм  иҗтимагый институтлар белән үзара аңлашып, нәтиҗәле эшли. Нәкъ менә шушы аңлашу күп кенә  мөһим бурычларның тиз арада һәм сыйфатлы  үтәлешенә мөмкинлек бирә.  

Кадерле дуслар! Журналистика эшчәнлеге – хәзерге җәмгыять үсешендә  аеруча мөһим этәргеч көчләрнең берсе.  Сезнең арада очраклы кешеләр юк. Сез – профессионаллар. Дәүләтебезнең  демократик нигезләрен  ныгыту өчен җаваплылык,  республиканың күпмилләтле  халкын рухи-әхлакый яктан агарту һәм тәрбияләү дә сезнең иңнәрдә. Җаваплы  һөнәрегез гаделлек,  күңел киңлеге, фидакарьлек таләп итә, ә битарафлылык, комсызлык кебек сыйфатлар аңа хас түгел. Шәхси  вакытыгыз белән дә хисаплашмастан, сез һәрвакыт кешеләрнең  тиз арада һәм  дөрес мәгълүмат алу хокукын   беренче урынга куясыз.

Җәмгыять тормышында актив катнашыгыз,  остазларыгыздан килгән традицияләрне саклагыз. Без быел татар халкының бөек шагыйре Габдулла Тукайның тууына 125 ел тулуны  билгеләп үтәбез. Габдулла Тукай  үткен каләмле публицист һәм журналист буларак та милләт файдасына күп хезмәт итә. Татар телендә газета-журналлар нәшер итә башлаучылар белән бергәләп алар милли журналистиканың  кыйбласын  һәм максатларын билгеләделәр. Тукайның каләме халыкны агарту, туган телебезне һәм мәдәниятебезне үстерү, дөньяга таныту өчен хезмәт итте. Тукай – рус классиклары әсәрләрен  төрки халыкларга ирештерүче, шул рәвешле  халыклар арасында дуслык күпере төзүче дә. Аның әдәби мирасы хәзер дә үз тирәсенә төрле кыйтгаларның зыялыларын туплый, халыкларны берләштерә.

Матбугат өлкәсендә эшләүче барлык хезмәткәрләргә уңышлар,  хәтерләргә уелып калырлык кызыклы  эшләр,  бетмәс-төкәнмәс иҗади куәт телим.   Тиражларыгыз  зур,  укучыларыгыз, тыңлаучыларыгыз күп һәм  актив булсын.  Бәйрәм белән!
Идел буе Болгар дәүләтендә Ислам дине рәсми кабул ителгән көн уңаеннан Татарстан Республикасы Дәүләт Советы Рәисе
 Ф.Х. Мөхәммәтшинның сәламләве


Хөрмәтле татарстанлылар! 
21 майда без беренче тапкыр яңа истәлекле датаны – Идел буе Болгар дәүләтендә Ислам дине рәсми кабул ителгән көнне билгеләп үтәбез. Мең елдан артык элек, 922 нче елда, Идел һәм Урал буйларында ерак гасырларда зур территорияләрне биләгән Идел буе Болгар дәүләте, Ислам динен дәүләт дине буларак ирекле рәвештә кабул итеп, илебездә яшәүче күп халыкларның дини культура үсешенә нигез салды. Ислам диненең күркәм идеаллары – әхлакый чисталык һәм башкаларны ихтирам итү, тынычлык сөю һәм мәрхәмәтлелек, борынгы бабаларны олылау һәм якыннарны бертуктаусыз кайгырту – күпмилләтле халкыбызның горурлыгы булган бай рухи мирасыбызның аерылгысыз өлешенә әверелде. 
Россия Федерациясе барлык традицион конфессияләрнең тыныч яшәү тәҗрибәсенә ия. Хәзерге вакытта Россиядә 20 миллионнан артык мөселман исәпләнә. Без Татарстанда диннәр арасындагы хезмәттәшлекнең һәм үзара рухи баюның уртак илдәге төрле халыкларның бергә яшәве өчен бердәнбер ихтимал шарт икәнлеген яхшы аңлыйбыз. 
Күп гасырлар буе мөселманнар белән христианнар бергәләшеп Россия дәүләтен төзеделәр, тышкы һөҗүмнәргә каршы тордылар. Дуслык һәм үзара аңлашу, борынгы рухи кыйммәтләргә ихтирамлы мөнәсәбәт илебездә гражданнар һәм диннәр арасындагы татулыкны ныгытуга ярдәм итте. Татарстан Республикасы, Ислам дине кабул ителгән көнне рәсми рәвештә истәлекле даталар исемлегенә кертеп, Россия Федерациясендә тотрыклылыкны ныгыту юлында зур адым ясады дип уйлыйм. Без берләшергә һәм ислам тәгълиматын дискредитацияли, дәүләт нигезләрен какшата, илнең милли иминлегенә яный торган карашларның һәм сәяси позицияләрнең таралуына юл куймаска тиеш дип саныйм. 
Хөрмәтле ватандашлар! Ислам диненең югары идеаллары киләчәктә дә илебезнең муллыгы һәм чәчәк атуы хакына күпмилләтле халкыбызның бердәмлеген саклап калуга хезмәт итсен. Чын күңелдән һәр йортка, һәр гаиләгә тынычлык, бәхет һәм бәрәкәт телим. Татарстан һәм Россия Федерациясенең күге һәрвакыт аяз булсын! 

	
	           Документлар әйләнеше


ДӘҮЛӘТ СОВЕТЫНДА ТЕРКӘЛҮ УЗДЫ:

Татарстан Республикасы законнары  проектлары
“Татарстан Республикасы терлекчелегендә нәсел эше турында” Татарстан Республикасы Законына үзгәрешләр кертү хакында” (ТР Дәүләт Советының Экология, табигатьтән файдалану һәм аграр мәсьәләләр комитеты тарафыннан 3 майда кертелде);

“Татарстан Республикасының Чаллы шәһәре буенча җәмәгать судьялары суд участоклары чикләре турында”  (ТР Министрлар Кабинеты тарафыннан 4 майда кертелде); 
“2010 елга Татарстан Республикасы бюджеты үтәлеше турында” (ТР Президенты Р.Н.Миңнеханов тарафыннан 13 майда кертелде);
“2010 елга Татарстан Республикасының Мәҗбүри медицина иминияте фонды бюджеты үтәлеше турында” (ТР Президенты Р.Н.Миңнеханов тарафыннан 13 майда кертелде);
“Питрәч муниципаль районының Званка һәм Кощаково авыл җирлекләрен үзгәртеп кору һәм “Аерым муниципаль берәмлекләрнең территорияләре чикләрен үзгәртү турында һәм "Питрәч муниципаль районы" муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында” (Питрәч муниципаль районы Советы тарафыннан 16 майда кертелде);

“Татарстан Республикасы Бюджет кодексына үзгәрешләр кертү турында” (ТР Министрлар Кабинеты тарафыннан 16 майда кертелде); 

“Татарстан Республикасында урманнардан файдалану турында”  Татарстан Республикасы Законына үзгәрешләр кертү хакында” (ТР Дәүләт Советы депутаты В.П. Васильев тарафыннан 18 майда кертелде); 

“Татарстан Республикасы дәүләт бүләкләре турында” (ТР Президенты Р.Н.Миңнеханов, ТР Дәүләт Советы депутатлары В.Н. Липужина, Р.М. Миңнуллин,  И.Г. Әхмәтҗанов тарафыннан 23 майда кертелде);
“Татарстан Республикасында музейлар һәм музей эше турында” Татарстан Республикасы Законына үзгәрешләр кертү хакында” (ТР Дәүләт Советының Мәдәният, фән, мәгариф һәм милли мәсьәләләр комитеты тарафыннан 24 майда кертелде);
“Татарстан Республикасында халыкны эш белән тәэмин итүгә ярдәм күрсәтү өлкәсендә дәүләт сәясәтен гамәлгә ашыру турында" Татарстан Республикасы Законының 3 статьясына үзгәрешләр кертү хакында" (ТР Дәүләт Советының Социаль сәясәт комитеты тарафыннан 26 майда кертелде);
"Татарстан Республикасы Гаилә кодексына үзгәрешләр кертү турында" (ТР Дәүләт Советының Социаль сәясәт комитеты тарафыннан 26 майда кертелде);
"Административ хокук бозулар турында Татарстан Республикасы кодексының 3.6 статьясына үзгәреш кертү хакында" (ТР Дәүләт Советының Законлылык һәм хокук тәртибе комитеты тарафыннан 26 майда кертелде);
  ҮЗ КӨЧЕНӘ КЕРДЕ:

Татарстан Республикасы Законнары
"2011 – 2015 елларга Татарстан Республикасын социаль-икътисадый үстерү программасын раслау турында" (31.03.2011 кабул ителде,  “Республика Татарстан” һәм “Ватаным Татарстан” газеталарында 04.05.2011 басылды);

“Салым түләүчеләрнең аерым категорияләре өчен оешмалар табышына салым буенча салым ставкасын билгеләү турында" Татарстан Республикасы Законының 1 статьясына үзгәреш кертү хакында" (28.04.2011 кабул ителде, “Республика Татарстан” һәм “Ватаным Татарстан” газеталарында 11.05.2011 басылды);

“Салым салуның гадиләштерелгән системасын кулланучы салым түләүчеләр өчен дифференциацияләнгән салым ставкаларын билгеләү турында" Татарстан Республикасы Законына үзгәрешләр кертү хакында” (28.04.2011 кабул ителде, “Республика Татарстан” һәм “Ватаным Татарстан” газеталарында 11.05.2011 басылды);

"Оешмалар мөлкәтенә салым турында" Татарстан Республикасы Законының 3 һәм 5 статьяларына үзгәрешләр кертү хакында" (28.04.2011 кабул ителде, “Республика Татарстан” һәм “Ватаным Татарстан” газеталарында 11.05.2011 басылды);

 “Янгын куркынычсызлыгы турында" Татарстан Республикасы Законына үзгәрешләр кертү хакында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

 “Татарстан Республикасы Менделеевск районы буенча Татарстан Республикасы җәмәгать судьяларының суд участоклары чикләре турында" (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

"Физик культура һәм спорт турында" Татарстан Республикасы Законына үзгәрешләр кертү хакында" (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Татарстан Республикасында җирле үзидарә органнарына граждан хәле актларын дәүләт теркәвенә алу вәкаләтләрен бирү турында" Татарстан Республикасы Законына үзгәрешләр кертү хакында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Татарстан Республикасы Алабуга районы һәм Алабуга шәһәре буенча Татарстан Республикасы җәмәгать судьяларының суд участоклары чикләре турында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Халыкны һәм территорияләрне гадәттән тыш хәлләрдән яклау турында" Татарстан Республикасы Законына үзгәрешләр кертү хакында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Татарстан Республикасында гражданнарның медицина иминиятләштерүе өлкәсендә Татарстан Республикасы аерым закон актларының (закон актлары нигезләмәләренең) үз көчләрен югалтуын тану турында”  (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Татарстан Республикасының аерым закон актларына үзгәрешләр кертү турында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Аерым муниципаль берәмлекләрнең территорияләре чикләрен үзгәртү һәм "Чүпрәле муниципаль районы" муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында" Татарстан Республикасы Законына үзгәрешләр кертү хакында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды);

“Татарстан Республикасында балигъ булмаганнар эшләре һәм аларның хокукларын яклау комиссияләре турында” (28.04.2011 кабул ителде, «Ватаным Татарстан» газетасында - 25.05.2011 “Республика Татарстан” газетасында 27.05.2011басылды).

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Ольга БЛАГОДАРОВА, Чулпан ӘХМӘТОВА, Җәүдәт ЮНЫСОВ, Рөстәм САБИРОВ, Руслан МӨХӘММӘТШИН.
     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Телефоннары: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

